
MINUTI

THE CHAIRMAN (Onor. Louis Grech):  Rimarki?  L-Onor. Godfrey Farrugia.

ONOR. GODFREY FARRUGIA:  Nixtieq nagħmel riferenza għall-aħħar żewġ paragrafi tal-Minuti, b’mod partikolari l-aħħar wieħed, fejn jirrigwarda d-diffikultà li kien qajjem l-Onor. David Agius.  Jien minn wara din il-laqgħa ktibt lill-iSpeaker biex nivverifika l-fatti kif kienu seħħew fl-aħħar laqgħa tal-Kumitat dwar ix-Xogħol tal-Kamra.  L-Onor. David Agius talab ruling, għal tliet darbiet, waqt l-aħħar laqgħa ta’ dan il-Kumitat u ma kienx irtira din it-talba, imma biex ma nidħolx f’iktar polemiċi u anke biex niċċara l-fatti tas-sitwazzjoni kif konna tkellimna fil-Kumitat dwar ix-Xogħol tal-Kamra, jien qed nitlob ruling mingħand l-iSpeaker biex hu jiċċara s-sitwazzjoni dwar il-fatti kif seħħew f’dak il-Kumitat.

THE CHAIRMAN:  Qed jiġi rreġistrat li qed titlob ruling.

PERMESS LILL-MEDIA

THE CHAIRMAN:  Qed jinfurmawni li hawn talba sabiex il-media jieħu xi filmati tal-ewwel ftit minuti tal-laqgħa.  Hawn oġġezzjonijiet?  Ma jidhirx li hawn għalhekk il-membri tal-media li hawn preżenti jistgħu jidħlu fil-Kamra tal-Kumitat.

THE CHAIRMAN:  Rimarki?  L-Onor. Jason Azzopardi.

ONOR. JASON AZZOPARDI:  Sur President, biex inkun ċar f’moħħi. L-Onor. Godfrey talab ruling mingħandek jew mingħand l-iSpeaker?

THE CHAIRMAN:  Mingħand l-iSpeaker.  

RIŻOLUZZJONI DWAR TRASFERIMENT TA’ PROPRJETÀ (American University of Malta) (Kont.)

THE CHAIRMAN:  Rimarki?  L-Onor. Godfrey Farrugia.
ONOR. GODFREY FARRUGIA:  Xtaqt nagħmel xi ftit domandi b’mod partikolari fejn jidħol l-aċċess għall-pubbliku.  L-ewwel nett il-pubbliku se jkun jista’ jgħaddi mix-xatt ta’ Bormla?  Se jkun hemm marina fix-xatt ta’ Marsascala?  Il-pubbliku se jkollu aċċess għal dan ix-xatt?  Pereżempju, jekk jien nixtieq immur nistad minn hemmhekk, għandi dritt li mmur nistad max-xatt?  Il-ħwienet li se jkun hemm f’Marsascala għall-użu tal-istudenti se jkunu retail jew le?  Id-dormitorji li se jinbnew f’Marsascala se jkunu esklussivament għall-użu tal-istudenti u tal-akkademja jew hemm ħsibijiet oħra li l-istess kuntratt jista’ jagħti dan iċ-ċans?  U l-aktar mistoqsija importanti hija dwar l-iskop.  Il-kuntratt jgħid li din l-art qiegħda tiġi trasferita għal skop edukattiv.  Jekk dan ma jseħħx, ifisser li l-art terġa’ taqa’ immedjatament f’idejn il-Gvern?  

THE CHAIRMAN:  L-Onor. Charles Mangion.

ONOR. CHARLES MANGION:  Grazzi, Sur President.  Rigward l-aċċessibilità għax-xatt ta’ Bormla rrid ngħid li għalkemm il-parti tax-xatt se tkun mogħtija b’użu sui generis, għax hemm klawsola speċifika li tgħid li l-kundizzjonijiet tal-użu kif inhuma fid-dritt ċivili ma japplikawx għal dan – skont dan il-kuntratt huwa limitat ħafna – l-aċċessibilità għan-nies hija riżervata kontinwament.  F’Marsascala, il-parti li se tingħata għall-użu hija for landscaping purposes only, għax il-permitted use huwa speċifikament for landscaping.  Issa hemmhekk huwa ‘l bogħod ħafna mix-xatt u allura l-foreshore – jekk wieħed iħares lejn il-pjanta li hemm annessa mal-kuntratt jara li x-xatt huwa ‘l bogħod minnu sostanzjalment – bl-ebda mod mhu se jkun limitat u min irid imur jistad hemmhekk, jista’ jmur u jekk jippermettulu jagħmel il-barbecues, se jkollu wkoll fejn jagħmel hekk.  Rigward il-ħwienet tar-retail li hemm riferenza dwarhom fi klawsola 6(2)(b) li hemm f’paġna 14 tal-kuntratt fejn hemm il-kliem “projected retail outlet”, jien tal-opinjoni li għandna neliminaw il-kelma “retail” ħalli nkunu ċari li l-faċilitajiet qegħdin jingħataw, primarjament u l-iktar, biex jintużaw ħalli jitwettaq il-proġett fuq medda ta’ 99 sena.  Għalhekk jien nissuġġerixxi li l-kelma “retail” tiġi mneħħija.  Rigward id-domanda tad-dormitorji, jien infurmat li peress li din se tkun università internazzjonali, se jkun hemm akkomodazzjoni għall-istaff u għall-istudenti, almenu fl-ewwel snin.  Meta mbagħad din tilħaq il-massimu ta’ 4,000 student, bilfors li ħafna mil-lodging irid isir fiż-żoni tal-qrib fejn tkun qed topera din l-università, kemm min-naħa ta’ Bormla kif ukoll min-naħa ta’ Marsascala.  Dak li hemm inkluż, bħal libreriji, sport facilities, auditorium, clinic, dormitories and staff accomodation, huma n-norma li jkunu inklużi ma’ università biex tiġġestixxi l-ħidma tagħha b’mod tajjeb.  Fil-fatt meta wieħed iħares lejn klawsola 6.1 li titkellem dwar il-permitted use of the designated land, li hija l-art li se tkun mogħtija b’ċens u jkollu titolu fuqha l-emfitewta, insibu li jingħad “shall be solely and exclusively educational”.  Jiġifieri huwa ċar li m’hemm ebda skop ieħor, fis-sens ta’ spekulazzjoni, imma huwa għal użu speċifiku ħafna.  Meta imbagħad tiġi għal x’tip ta’ edukazzjoni se tkun, dan irid jiġi kkontrollat mill-Gvern ta’ Malta jew mill-awtorità li tkun tikkontrolla l-edukazzjoni, f’dan il-każ l-edukazzjoni għolja għax hemm riferenza għan-National Council for Further and Higher Education (NCFHE).  U throughout il-kuntratt dejjem hemm ċar u tond li l-proġett irid jintuża għal dan l-iskop speċifiku.  Tant hu hekk li klawsola 26, li titkellem dwar l-events of default, tgħid ċar li: “their occurence shall entitle the Government to dissolve the grant”.  Dan ifisser li l-Gvern preżenti u kwalunkwe gvern futur ikollu din l-awtorità u s-saħħa biex iħoll u jirrixxendi l-kuntratt.  Fil-fatt paragrafu (b) ta’ subklawsola 26(1) jgħid hekk:

“If the Emphyteuta, for reasons attributable to the Emphyteuta, upon the Date of Completion, has failed to obtain and thereafter maintain the remaining Terms of Grant, accredidation by NCFHE...”.

Jiġifieri ma jkunx ġab allura l-akkreditazzjoni, jew inkella jekk il-proprjetà tkun qed tintuża mhux għall-użu li huwa permess speċifikament.  U qed nenfasizza fuq dawn il-punti għax huwa essenzjali li nifhmu li dan il-kuntratt...  Jien ħadt interess u għoġobni nara dan il-kuntratt għal diversi fatturi, fosthom li l-użu tal-proprjetà huwa għal żmien ta’ 99 sena u qatt ma jista’ jiġi perpetwu, jiġifieri mhuwiex każ fejn il-proprjetà ssir perpetwa u l-ġenerazzjonijiet futuri jitilfuha darba għal dejjem.  Hemm ukoll li għalkemm se jkun hemm id-dritt tal-proroga, din trid dejjem tkun b’riżoluzzjoni tal-Parlament.  Dan ifisser li b’dan il-kuntratt qed jiġi mħares l-interess pubbliku.  Fil-kuntratt hemm ukoll li ma jistax ikun hemm kambjament tal-użu minn dak speċifikament intiż, jiġifieri l-edukazzjoni.  Jiġifieri fl-opinjoni tiegħi, kemm fuq livell soċjali kif ukoll fuq livell ekonomiku, qegħdin naraw tkabbir ta’ attività ekonomika fil-qasam edukattiv, li beda bit-tagħlim tal-Ingliż għall-barranin u li ffjorixxa u kiber u qed jagħti kontribut.

THE CHAIRMAN:  Grazzi.  Aktar domandi?  L-Onor. Jason Azzopardi.

ONOR. JASON AZZOPARDI:  Sur President, xtaqt nagħmel domanda speċifika relatata ma’ waħda mid-domandi li għamel l-Onor. Godfrey Farrugia li staqsa dwar id-dritt ta’ aċċess.  Jien qed nifhem li huwa kien qed jirriferi għal subklawsola 8(2) li hemm f’paġna 15 fejn hemm:

“The general public shall, at all times, have an unhindered right of pedestrian passage free of charge over Zone B...”.

Meta wieħed iħares lejn id-definition clause jara li Zone B hija s-sit ta’ Bormla.  Jien ma stajtx insib klawsola identitika li tirriferi għas-sit taż-Żonqor.

THE CHAIRMAN:  L-Onor. Charles Mangion.

ONOR. CHARLES MANGION:  Għar-rigward tal-mistoqsija dwar ix-xatt ta’ Bormla nista’ ngħid li din qiegħda speċifikament taħt paragrafu (1) ta’ subklawsola 8(2).  F’subklawsola 8(3) hemm ir-restrizzjoni ta’ dik li se tintuża for landscaping purposes only.  Il-pjanta teskludi kompletament il-foreshore...

ONOR. JASON AZZOPARDI:  Skużani Onor. Mangion, ħalli nispjega ftit għax forsi ma kontx ċar.  Subklawsola 8(2) qiegħda tgħid li jkun hemm an unhindered right of pedestrian passage free of charge over the Bormla site, Zone B, li huwa tajjeb.  Li ma nistax insib, jista’ jkun għax m’hemmx...  (Interruzzjonijiet)  Allura għandi raġun!  Mela allura bħalma qegħdin nispeċifikaw li hemm an unhindered right of passage –  li huwa kruċjali – fuq is-sit ta’ Bormla, għaliex m’għandux ikun hemm l-istess mutatis mutandis klawsola ta’ unhindered right of passage fuq is-sit l-ieħor ta’ Żonqor?

THE CHAIRMAN:  L-Onor. Charles Mangion.

ONOR. CHARLES MANGION:  Jekk tħares lejn pjanta A4, fejn hemm il-landscape kollu ta’ Bormla, tara li l-moll ta’ Bormla jmiss mal-baħar u allura hemmhekk bilfors trid tassigura, mhux biss il-foreshore, ħames metri, imma kollu kemm hu.  Il-parti l-oħra ta’ Marsascala, li qiegħda mmarkata bl-aħdar, qiegħda ‘l bogħod mix-xatt.  Allura x-xatt ta’ quddiema huwa open għal kollox kontinwament.  (Interruzzjonijiet)  Jekk tħares lejn il-pjanta A4 tara li qiegħda ‘l bogħod ħafna mill-baħar.  

THE CHAIRMAN:  L-Onor. Jason Azzopardi.

ONOR. JASON AZZOPARDI:  L-ewwel nett nirringrazzja lill-Onor. Mangion għall-ispjega tiegħu.  Milli fhimt, qed jgħid li l-aċċess għall-foreshore se jkun ħieles u mhux regolat, però l-biċċa fejn hemm il-landscaping se jkun aċċess regolat – jiġifieri hindered – kif se jkun regolat ukoll l-aċċess għall-kumplament tas-sit tal-American University of Malta (AUM).  Naqblu fuq din l-interpretazzjoni?

THE CHAIRMAN:  L-Onor. Charles Mangion.

ONOR. CHARLES MANGION:  Eżattament.  Naqblu allura li l-foreshore huwa dejjem liberu b’aċċess kontinwu mingħajr ebda dritt fuqu mill-università.  Fir-rigward ta’ Bormla, l-aċċess għall-pubbliku huwa 24/7 mingħajr restrizzjoni ta’ xejn, u l-Gvern qed iżomm l-obbligu li jagħmel manutenzjoni tas-security hu fuq ix-xatt ta’ Bormla.  Fuq ta’ Marsascala, kif qed nifhem jien subklawsola 8(3), l-iskop huwa għal landscaping purposes only, tintuża mill-università, u allura taqa’ taħt ir-regoli tal-università.  

THE CHAIRMAN:  L-Onor. Jason Azzopardi.

ONOR. JASON AZZOPARDI:  Mela jekk din in-naħa qed tifhem sew, l-aċċess se jkun regolat għas-sit tal-università, u allura mhuwiex ħieles għal John citizen, imma se jkun regolat.  

ONOR. CHARLES MANGION:  Ta’ Marsascala biss.  Jien hekk qed nifhimha.

ONOR. JASON AZZOPARDI:  Dan għalina se jkun l-ewwel punt ta’ nuqqas ta’ qbil għax ma naħsbux li huwa sew li jkun hemm aċċess regolat – hindered – u ma jkunx liberu fil-kumplament tas-sit.  Jekk nieħdu bħala eżempju – li qed jissemma ħafna –SmartCity, naraw li hemmhekk l-aċċess huwa ħieles kullimkien.  U allura d-domanda tagħna hija:  Għaliex l-aċċess għal dan is-sit tal-AUM għandu jkun hindered?

THE CHAIRMAN:  Onor. Mangion, l-Onor. Azzopardi, f’isem l-Oppożizzjoni, qed jgħid li s-sit għandu jkun unhindered.  Kif stajna nifhmu, il-foreshore mhuwiex regolat u huwa aċċessibbli għal kulħadd, għal-landscaping hemm aċċess imma huwa regolat, filwaqt li fejn hemm is-sit proprju, m’hemmx aċċess.  L-Onor. Azzopardi jidhirlu li bħal SmartCity, dan għandu jkun hemm aċċess għalih.

ONOR. CHARLES MANGION:  Jien għadni kif ġejt infurmat li fejn se jkun hemm il-landscaping – qed nirriferu dejjem għal dik ta’ Marsascala – liema parti se jieħdu ħsiebha huma, anke għal dak li jsir hemmhekk, jiġifieri li ma jkunx hemm vandaliżmu, eċċ. – qed nagħmel din id-distinzjoni għax ta’ Bormla, il-Gvern żamm il-kontroll tagħha hu fejn jidħol policing – l-aċċess għall-pubbliku, xorta se jibqa’.  Jiġifieri qed ngħid li mhux se jkun hemm għeluq tal-aċċess għall-pubbliku, anke għal skop ta’ interpretazzjoni tal-kuntratt.

THE CHAIRMAN:  Jiġifieri fejn hemm aċċess għall-foreshore u aċċess għal-landscaping, se jkun hemm aċċess unhindered għall-pubbliku.

ONOR. JASON AZZOPARDI:  Sur President, allura dan li qed jgħid l-Onor. Mangion, u jien ma niddubitahx, għandu jkun rifless fid-diċitura tal-kuntratt għax bħalissa mhuwiex rifless.  Apparti minn hekk, l-Onor. Mangion xorta ma ndirizzax il-concern tal-Oppożizzjoni, u ċioè li l-aċċess għandu jkun unhindered fis-sit kollu ta’ Żonqor.  Għaliex hemm din id-diffikultà biex ikun unhindered?

THE CHAIRMAN:  Jien naħseb li m’għandux ikollna problemi li dak li qal l-Onor. Mangion ikun rifless fid-diċitura.  U dwar l-aċċess għas-sit?

ONOR. CHARLES MANGION:  Jien naħseb li ma jistax ikun li Tom, Dick and Harry jkunu jistgħu jidħlu fil-premises!

ONOR. JASON AZZOPARDI:  Onor. Mangion, jien m’iniex qed ngħid li jkun jista’ jidħol fl-uffiċċju tad-dekan.  Taf li m’iniex qed nirreferi għal hekk.  Fi SmartCity ma tidħolx fl-uffiċċju tas-CEO, imma l-aċċess huwa unhindered fuq il-campus kollu kemm hu.

THE CHAIRMAN:  Il-Ministru Evarist Bartolo.

ONOR. EVARIST BARTOLO (Ministru għall-Edukazzjoni u x-Xogħol):  Onor. Azzopardi, jiġifieri intom qed tgħidu li f’campus fejn għandek l-istudenti, għandu jkun hemm aċċess daqslikieku dan qisu SmartCity jew shopping centre?  (Interruzzjonijiet) Fl-università tagħna jmorru jduru u jippassiġġaw il-barranin?  F’kull università residenzjali – u l-Onor. Mangion diġà għamilha ċara li qed nissuġerixxu diċitura biex jiġi project related outlet – ikun hemm ħwienet għall-istudenti biex jixtru l-bżonnijiet tagħhom, imma mhux ikun hemm ħwienet biex jidħlu l-barranin.  F’campus edukattiv ikun hemm spazji li jkunu aċċessibbli għall-pubbliku...

ONOR. JASON AZZOPARDI:  We will not belabour the point.  Point taken.

THE CHAIRMAN:  Aktar domandi?  L-Onor. Marthese Portelli.

ONOR. MARTHESE PORTELLI:  Sur President, jien għandi diversi mistoqsijiet mill-aspett ambjentali.  Ftit tal-ġimgħat ilu ġewwa l-Parlament għaddejna d-dokument magħruf bħala l-iStrategic Plan for the Environment and Development (SPED).  Jien nifhem li dan il-kuntratt sar ukoll fl-istess linja u fl-istess spirtu ta’ ħsieb li hemm fl-iSPED.  Jekk inħarsu lejn artiklu 18 tal-iSPED naraw li hemm elenkat kif għandhom jintagħżlu l-artijiet.  Dan kien wieħed mill-artikli li fuqu l-Gvern u l-Oppożizzjoni ddibattejna bis-sħiħ, u fejn bħala Oppożizzjoni, wara ħafna tul ta’ dibattitu, ġejna assigurati li meta tkun se tittieħed art f’żona rurali, dan isir dejjem as a last resort.  In-nuqqas ta’ qbil tagħna kien dwar l-użu tal-kelma “feasable” għax il-Gvern xtaq idaħħal il-kelma “feasable” u aħna ħassejna li l-kelma “feasable” hija open to interpretation.  Issa llum quddiemna għandna l-ewwel każ ta’ dak li konna qed ngħidu.  L-iSPED jgħid li meta wieħed jiġi biex jagħżel l-artijiet għandu jkun hemm sequential approach; l-ewwel għandek tuża existing developed land and buildings through change of use, it-tieni li jkun hemm redevelopment of existing developed lands and buildings, u fl-aħħar nett, where no other feasable alternative exists, the use of vacant land.  Illum għandna l-ewwel kuntratt fejn parti minnu se tkun the use of vacant land.  L-iSPED qed jgħidilna li tista’ tintuża dik l-art biss meta no other feasable alternatives exist.  U l-iSPED imur pass oltre għax jgħid li meta jkun proġett ta’ importanza nazzjonali u jkun hemm bżonn li tittieħed art li ma ssegwix il-proċedura ta’ hawn fuq, il-Gvern għandu jipprovdi a reasoned decision, detailing the issues it has taken into account, and how it arrived at the final conclusion.  Jien nixtieq nifhem x’inhi r-reasoned decision, x’inhuma d-detailing tal-issues, u kif il-Gvern wasal għal din il-konklużjoni.  Qed ngħid hekk għax f’Awwissu 2015 il-Malta Environment and Planning Authority (MEPA) ppreparat rapport li ġie ppreżentat fil-Kumitat Permanenti dwar l-Ambjent u l-Ippjanar tal-Iżvilupp u li fih ġew evalwati diversi siti alternattivi u l-MEPA għamlet diversi osservazzjonijiet.  L-ewwel nett elenkat diversi binjiet li jistgħu jintużaw u wieħed minnhom jissodisfa l-kriterji kollha li ried il-Gvern, bid-differenza li dan qiegħed ġewwa żona ta’ żvilupp.  Dan is-sit jinsab fis-south ta’ Malta, eżattament f’Ħal Tarxien, u l-kobor tiegħu huwa bejn wieħed u ieħor l-istess bħal dak li qed jingħata ġewwa Żonqor.  Dak huwa r-rapport u r-rakkmandazzjoni tal-MEPA stess.  Mela ħalli naraw x’qalet il-MEPA lill-istess Gvern li appuntaha sabiex tagħtih l-opinjoni tagħha.  Il-MEPA, fil-konklużjoni tagħha dwar dan is-sit, qalet li “the site is suitable for consideration for the development of a university campus.”.

Irrid hawnhekk nagħmilha ċara li mhux is-siti kollha li hemm fil-kuntratt li għandna quddiemna ġew suġġetti għall-iskrutinju tal-MEPA.  Is-sit li ġie skrutinjat mill-MEPA huwa fejn hemm il-pixxina tal-water polo u anke hawnhekk, dan ir-rapport qiegħed iqajjem punt ta’ tħassib għax apparti li għandek il-parti ta’ Żonqor li ma kenitx għall-iskrutinju tal-MEPA u qiegħda f’ODZ, meta r-rapport tal-MEPA stess qiegħed jirrikkmanda sit fis-south li huwa tad-daqs ta’ Żonqor u qiegħed ġewwa żona ta’ żvilupp, fuq is-sit tal-pixxina tal-water polo qed jgħid hekk:

“The site at Zonqor pool itself is not identified as having any ecological significance.  However the adjacent low lying rocky shoreline is proposed for scheduling under local legislation for its ecological importance.”.

Jekk imbagħad inħarsu lejn paragrafu 6.4 li hemm f’paġna 20 tal-istess rapport, insibu hekk:

“Given its size, the site (Zonqor pool) cannot be considered on its own but in conjunction with the original Zonqor site identified in the first preliminary report.”.

Mela ladarba l-MEPA stess identifikat sit u qalet li huwa tajjeb għall-università, li huwa fis-south ta’ Malta – kriterju li poġġa l-Gvern – li l-kobor tiegħu huwa bejn wieħed u ieħor daqs it-total ta’ Żonqor, jiġifieri 31,000 metru kwadru, u li huwa fiż-żona ta’ żvilupp, għalfejn il-Gvern għażel li jmur għal żona f’ODZ fuq żona li tissodisfa l-kriterji kollha li ried hu stess u li qiegħda ġewwa żona ta’ żvilupp?

THE CHAIRMAN:  L-Onor. Charles Mangion.

ONOR. CHARLES MANGION:  Sur President, nirringrazzja lill-Onor. Portelli għall-ispjega li tat.  Tajjeb li ngħidu hawnhekk li oriġinarjament il-Gvern kien identifika medda ta’ 90,000 elf metru kwadru għal Marsascala, u wara diskussjoni pubblika u r-reazzjoni li kien hemm, għax huwa Gvern li jisma’ – u tajjeb li jibqa’ jisma’ – din ġiet ridotta drastikament għal 31,000 metru kwadru.  Barra minn hekk, il-Gvern mexa wkoll skont kif spjegat l-Onor. Portelli għax parti sostanzjali mill-università se tkun f’sit li huwa eżistenti u li se jiġi restawrat, li tinsab f’Bormla.  Il-Gvern għamel sew li rrikonsidra u li permezz ta’ hekk, parti mill-università se tkun hemmhekk.  Jekk wieħed iħares lejn il-pjanta jara li parti sostanzjali minnha hija kollha diġà mibnija.  Mhux hekk biss, imma l-parti li se tkun landscaped tagħlaq kompletament fi żvilupp ulterjuri, u min-naħa l-oħra għandek ix-xatt kollu, bil-foreshore b’kollox kif diġà għedt, li huwa aċċessibbli 24/7, anke bil-lejl, għalkemm bil-lejl irid ikollok torch jekk ma tridx tispiċċa mweġġa’ fuq dak il-blat imħarbat li hemm!  Il-parti li tidher li mhijiex committed hija medda ta’ madwar 18,000 metru kwadru.  Jiġifieri fl-andament ta’ dan kollu, meta l-Gvern identifika l-parti ta’ Marsascala, telaq mill-punt oriġinali li l-università tkun kollha f’żona waħda, u aċċetta li tinqasam f’iktar minn żona waħda.  U huwa tajjeb li l-Gvern għamel hekk għax issa għandna proprjetà li se tiġi restawrata li se jkollha impatt soċjali u ekonomiku qawwi fuq in-naħa ta’ Bormla u l-pixxina ta’ Marsascala, u l-parti l-oħra tal-art li se tiġi żviluppata fl-università kif qiegħed jidentifika bl-iktar mod ċar u ristrett...  U rrid nerġa’ ntenni l-kelma “ristrett” għax hawnhekk m’għandniex spekulazzjoni ta’ proprjetà, u m’għandniex il-fidi ta’ ċnus temporanji bil-prezz ta’ €800 bħalma hemm fuq SmartCity.  Hawnhekk m’għandniex dawk il-ħniżrijiet li hemm fi SmartCity fejn biċċa art qed tinbigħ €250,000 u kulma jieħu l-Gvern għall-fidi tagħha huwa biss €800!  Minn dan m’għandna xejn f’dan il-kuntratt.  Jista’ jkun hemm oġġezzjonijiet u suġġerimenti għal titjib, imma tajjeb li dawn il-punti nissollevawhom ukoll.

THE CHAIRMAN:  Aktar rimarki?  L-Onor. Marthese Portelli.

ONOR. MARTHESE PORTELLI:  Nirringrazzja lill-Onor. Mangion tal-ispjega li ta u napprezza l-fatt li d-90,000 metru kwadru naqsu xi ftit, però l-mistoqsija tiegħi ma ġietx imwieġba.  Il-MEPA, li qiegħda hemmhekk biex tagħti l-pariri lill-Gvern – kif anke kkonferma s-Sur Johann Buttigieg, iċ-Chief Executive Officer, waqt id-diversi seduti li kellna tal-Kumitat Permanenti dwar l-Ambjent u l-Ippjanar –  fir-rapport tagħha, bl-iktar mod ċar identifikat is-sit ta’ Ħal Tarxien li huwa ta’ area ta’ 29,900 metru kwadru, għandu aċċess tajjeb għat-toroq, mhuwiex f’żona protetta – fil-fatt ir-rapport jgħid li “there is no statutory designation on the site” mill-ambjentali naturali – u li huwa kulturalment tajjeb.

Imbagħad bħala designation, bħala policy, ir-rapport jgħid hekk dwar is-sit ta’ Ħal Tarxien:

“Tarxien Policy Map: Planned road through site, Residential Area and Mixed Development Area for residential, commercial and social facilities and public open space on 3 floors plus semi basement.”.

Din qiegħda f’żona ta’ żvilupp.  Il-concluding remark tal-MEPA kienet din:

“Conclusion: Site is suitable for consideration for the development of a university campus.”.

Dan huwa dokument ta’ 70 paġna u li fih, il-MEPA fuq dan is-sit biss kitbet hekk, u fuq dan is-sit biss qalet li “Site is suitable for consideration for the development of a university campus.”.  Jiġifieri dan is-sit ta’ Ħal Tarxien jissodisfa l-kriterji kollha li ried il-Gvern; qiegħed fis-south, huwa ta’ daqs viċin ta’ Żonqor li hemm inkluż f’dan il-kuntratt, jinsab  f’żona ta’ żvilupp, u huwa l-unika sit li l-MEPA tat il-parir li fih għandu jsir l-iżvilupp tal-università għax apparti milli huwa f’żona ta’ żvilupp, hemm ukoll aċċessibilità għat-toroq, m’hemmx issues ta’ affarijiet kulturali u m’hemmx issues ta’ natura.  Mela għaliex il-Gvern, meta għandu sit li huwa prattikament tale quale għal dak ta’ Żonqor – iż-żewġ differenzi huma li ta’ Ħal Tarxien huwa f’żona ta’ żvilupp filwaqt li ta’ Żonqor qiegħed f’ODZ, u ta’ Ħal Tarxien m’għandux is-seaview u l-country side view li għandu dak ta’ Żonqor – litteralment discarded away Tarxien biex ta Żonqor?  Dik hija l-mistoqsija tiegħi.

THE CHAIRMAN:  L-Onor. Charles Mangion.

ONOR. CHARLES MANGION:  M’għandix xi nżid mal-ispjega li tajt qabel, u ċioè li l-Gvern dejjem ried li l-università tkun lejn dik in-naħa tal-pajjiż; mill-bidu nett kienet waħda mill-pre conditions.  Li għamel il-Gvern hu li ddipartixxa mill-ħsieb oriġinali u qasam l-università, bir-riskju li min se jeħodha ma jaċċettax u allura jisfratta l-iżvilupp kollu.  L-għan li tmur hemmhekk hu li tħalli l-ispill over effect fuq dik il-parti tal-pajjiż.  Tajjeb li nerġa’ ngħid li d-90,000 metru kwadru li kienu ntenzjonati fil-bidu, l-Gvern naqqashom b’iktar minn 66%, għal 30,000 metru kwadru.  Naħseb li kienet rikonsiderazzjoni serja ħafna u barra minn hekk għandna kuntratt li fi kwalunkwe aspett tiegħu jħares l-interess pubbliku.  M’għandix xi nżid iktar minn hekk.

THE CHAIRMAN:  L-Onor. Marthese Portelli.

ONOR. MARTHESE PORTELLI:  Jekk fhimt sew, l-Onor. Mangion qal li waħda mir-raġunijiet għalfejn ingħatat l-art ġewwa Żonqor kienet preċiżament għax kien hemm ir-riskju li kieku kien jintilef l-investiment.  Fhimtek sew?

THE CHAIRMAN:   L-Onor. Charles Mangion.

ONOR. CHARLES MANGION:  Le, ħalli nispjega eżatt.  Qabel, l-iskop tal-proġett kien li jkun unified project fuq sit wieħed u din kienet pre-condition ta’ min kien se jiżviluppaha.  Meta nqasam fi tnejn, il-costs tal-amministrazzjoni ġew jiswew iktar – f’dan kollu hemm l-element ta’ cost u business plans, għax anke l-iżviluppatur irid li l-proġett jirnexxi –  però minkejja dan xorta l-proġett inqasam fuq żewġ siti.  Nerġa’ ntenni li minn 90,000 metru kwadru, id-daqs niżel għal 18,000 metru kwadru biss.  Il-Gvern kellu wkoll l-economic impact assessment li sar mill-ekonomista Gordon Cordina li juri l-impatt ekonomiku u soċjali fuq dik in-naħa ta’ Malta.  

THE CHAIRMAN:  L-Onor. Marthese Portelli.
ONOR. MARTHESE PORTELLI:  Mr Chairman, l-Onor. Mangion irrifera għall-istudju ekonomiku li kien għamel l-ekonomista Gordon Cordina.  Irrid ngħid li l-istess ekonomista Gordon Cordina kien spjega fuq programm televiżiv li l-aspett ekonomiku li ħadem fuqu biex għamel l-istudju ma kienx fuq li l-proġett isir ġewwa Marsascala.  Hu kien qal li jsir fejn isir il-proġett, xorta kien se jkollu l-istess effett ekonomiku.  Mr Chairman, l-Onor. Mangion għadu ma qallix għalfejn il-Gvern għażel li jinjora kompletament is-sit ta’ Ħal Tarxien.  

L-iSPED jgħid li wieħed jista’ jagħżel art rurali u li għadha mhijiex użata għall-bini, meta jsegwi sequential approach; l-ewwel irid jara jekk jistax isir re-use of existing development land, imbagħad jekk jistax ikun hemm redevelopment of existing development land, imbagħad where the use of no other feasable alternative exists tuża art bħal ta’ Żonqor, u mhux fejn hemm il-pool.  Għax irridu ngħidu li l-parti tal-pool hija relattivament il-parti ż-żgħira; il-parti l-kbira mhijiex il-parti fejn hemm il-pool.  L-iSPED jitfa’ obbligu fuq il-Gvern li meta jadotta din il-prassi, kif għandna f’dan il-kuntratt, irid jagħti a reasoned decision detailing the issues it has taken into account, and how it arrived at its final conclusion.  Sal-lum la għad għandna r-reasoned decision tal-Gvern, la għandna lista detailing the issues, u inqas u inqas għandna l-mod li bih il-Gvern wasal għal din il-konklużjoni.

Jekk wieħed jerġa’ jmur fuq paġna 20 tar-rapport tal-MEPA, liema rapport ġie kkummissjonat mill-Gvern – il-MEPA m’għamlitx dan ir-rapport minn jeddha; kien is-CEO stess li fil-Kumitat Permanenti għall-Ambjent u l-Ippjanar tal-Iżvilupp li qal ċar u tond li r-rapport ġie kkummissjonat mill-Uffiċċju tal-Prim Ministru – jara li hemm elenku ta’ x’qed jgħid il-Gvern, inkluż li r-rapport mhuwiex konklussiv fit-totalità tiegħu, imma hemm iktar studji li wieħed għandu jagħmel.  Allura meta wieħed jara dan kollu, bilfors jistaqsi għalfejn il-Gvern għadu qed jinsisti li bilfors irid juża art li hija ODZ u jmur kontra dokument li approva l-Gvern stess ftit tal-ġimgħat ilu, mingħajr ma jagħtina a reasoned decision, mingħajr ma jagħtina lista ta’ x’inhuma l-issues, u mingħajr ma jgħidilna kif wasal għal din il-konklużjoni.  Jien nixtieq li tgħidulna għalfejn il-Gvern għażel li jippreferi art ODZ milli art li hija f’żona ta’ żvilupp.

THE CHAIRMAN:  L-Onor. Charles Mangion.

ONOR. CHARLES MANGION:  Jien se nagħmel l-aħħar kumment dwar dan għax naħseb li qed nitkellmu fuq l-istess affarijiet u nesprimu opinjonijiet differenti; forsi hija l-virtù tal-avukati u l-professjonisti legali li jagħtu opinjonijiet differenti!  Jien ma naqbel  assolutament xejn ma’ dak li qed tgħid l-Onor. Portelli.  Huwa tajjeb li kkonfermat li l-Gvern ikkummissjona rapport ieħor, jiġifieri qabel ħa d-deċiżjoni l-Gvern għamel erbgħa rapporti – l-economic impact report, tnejn dwar social impact, u r-rapport li għadha kemm semmiet l-Onor. Portelli.  Fl-elenku tal-proċess li elenkat l-Onor. Portelli, il-Gvern segwa eżatt dak il-proċess; qed juża proprjetà f’Bormla li se tiġi restawrata, u l-pixxina hija committed u qed issir riabilitazzjoni tagħha.  Dawn huma l-fatti kif qed ninterpretahom jien u kif naħseb li qed jifhimhom kulħadd u m’għandix aktar xi nżid.

THE CHAIRMAN:  L-Onor. Marthese Portelli.

ONOR. MARTHESE PORTELLI:  Ħalli nerġgħu mmorru ftit għar-rapport tal-MEPA.  Dan ir-rapport qal li l-Gvern kien lest jikkunsidra tliet siti.  Seta’ għażel ta’ Bormla, seta’ tahom ukoll l-area tal-pixxina nazzjonali ta’ Marsascala, u seta’ għażel sit ieħor.  Jekk wieħed iħares lejn ir-rapport tal-MEPA jara li dan jelenka diversi siti oħrajn li kollha qegħdin fis-south ta’ Malta, u meta wieħed jara l-ecological importance u l-iżvilupp naturali tagħhom, isib li kollha huma inqas minn dak tal-bqija ta’ Żonqor.  Allura l-mistoqsija tiegħi hija: Ġaladarba r-rapport tal-MEPA qed jgħid li l-Gvern kien lest li jikkunsidra tliet siti, u ġaladarba l-Gvern qed jgħid ukoll li ried jagħti ż-żona ta’ Marsascala għalfejn il-Gvern ma għażilx it-tielet sit ġo żona li qiegħda f’żona ta’ żvilupp?

THE CHAIRMAN:  L-Onor. Charles Mangion.

ONOR. CHARLES MANGION:  M’għandix x’inżid ma’ dak li għedt qabel.
THE CHAIRMAN:  L-Onor. Marthese Portelli, l-aħħar domanda.

ONOR. MARTHESE PORTELLI:  Mr Chairman, jien naħseb li la qegħdin niddiskutu għandna kull dritt li nagħmlu l-mistoqsijiet u naħseb li l-Gvern għandu l-obbligu li jwieġeb.  Però, ma ġara xejn, ħa nkomplu nagħmlu iktar mistoqsijiet allavolja għal ħafna minnhom m’iniex qed nieħu risposta.

Jien jiddispjaċini li la hawn preżenti l-Onor. Michael Falzon u lanqas l-Onor. Leo Brincat.  Aħna ġejna mwegħdin li “no other feasable alternative exists” tfisser li jkunu saru r-rapporti kollha li kien hemm bżonn, jiġifieri mhux biss rapport ekonomiku, soċjali u ambjentali, u meta imbagħad wieħed isib li m’hemmx feasable alternative, il-Gvern imur għal ODZ.  Hawnhekk, għal darb’oħra qegħdin naraw il-Gvern jikser artiklu ieħor ta’ dokument li ppubblika huwa stess, l-iSPED.  Dan awtomatikament iwassalni għall-mistoqsija li kont għamilt fil-ġimgħat li għaddew u li ma ħadx tweġiba għaliha.  Fl-iSPED, taħt “Thematic Objective 5” hemm elenku ta’ national parks li se jiġu protetti, u jien kont qajjimt il-punt dwar għalfejn iż-żona ta’ Żonqor mhijiex inkluża ma’ ta’ Xrob l-Għaġin, ma’ ta’ Sant’Antnin, ma’ Mellieħa Forest 2000, u mal-Buskett.  Jien staqsejt jekk dan kienx minħabba li l-Gvern kellu xi ħsieb li jgħaddiha lil xi investitur privat.  U naħseb li llum għandi risposta ċara; iva, dik kienet l-intenzjoni tal-Gvern u għalhekk ma ddaħħlitx fl-iSPED.  Jien nerġa’ nistaqsi meta l-Gvern beħsiebu jżomm mal-obbligi li hemm fl-iSPED u jagħtina r-reasoned decision tiegħu “detailing the issues that have been taken into account and how it arrived at its final conclusion” biex intagħżlet l-art ta’ Żonqor.  Nerġa’ ngħid li l-parti tal-area tal-pixxina tal-water polo hija l-parti ż-żgħira; il-parti l-kbira hija ODZ.

THE CHAIRMAN:  L-Onor. Charles Mangion.

ONOR. CHARLES MANGION:  L-Onor. Portelli mhijiex se taċċetta dak li se nerġa’ ngħid bħalma m’aċċettatx l-ispjegazzjoni ta’ qabel.  Il-Gvern huwa dak li jiddeċiedi liema hu l-aktar sit feasible, wara li jara r-rapporti kollha.  U wara li l-Gvern segwa pass pass il-proċess kollu li qed issemmi l-Onor. Portelli, sab li dan huwa l-iktar sit feasible, anke wara li sar studju ekonomiku, żewġ studji soċjali u rapport mill-MEPA.  Barra minn hekk, għall-preċiżjoni, mill-31,000 metru kwadru li hemm f’Marsascala, 15,000 metru kwadru huma diġà żviluppati, u huma 18,000 metru kwadru biss li huma ODZ.   (Interruzzjonijiet)  300,000 metru kwadru fi SmartCity, li ħafna minnha twassal sal-baħar ukoll hija kejl!  Imma ħalli nikkonċentraw fuq dan il-kuntratt.  Nerġa’ ngħid li d-differenza hija relattivament żgħira; minn 90,000 metru kwadru niżel għal 18,000 metru kwadru biss f’dak li huwa ODZ.

THE CHAIRMAN:  L-Onor. Marthese Portelli.

ONOR. MARTHESE PORTELLI:  Ir-rapport tal-MEPA li ħareġ f’Awwissu 2015 kien għamel statement ieħor, fejn qal li:

“The uncertainty on the lack of information about the scale of the project generates in relation to the potential impacts on the cultural value of the forts and on their surroundings, which are also of nature importance.”,

renders it impossible li dawn il-fortijiet jiġu rrikkmandati.  Mela hawnhekk għandna rapport tal-MEPA li qed jgħidilna li minħabba nuqqas ta’ informazzjoni dwar kemm huwa kbir il-proġett, huma ma jistgħux ikomplu jikkummentaw iktar ‘il hinn minn dak li diġà kkummentaw.  Meta l-Gvern wasal biex jagħmel dan il-kuntratt, x’tip ta’ informazzjoni iktar kellu f’idejh minn dik li għaddha lill-MEPA?

THE CHAIRMAN:  L-Onor. Charles Mangion.

ONOR. CHARLES MANGION:  Jimporta terġa’ tirrepeti l-mistoqsija għax kont ftit aljenat?

ONOR. MARTHESE PORTELLI:  Ir-rapport tal-MEPA li ħareġ f’Awwissu 2015 jgħid li għalkemm xtaq li jidħol iktar f’ċertu dettall, ma setax jagħmel dan minħabba nuqqas ta’ informazzjoni about “the scale of the project generates”.  Jien qed nassumi li f’Awwissu l-MEPA ma kellhiex biżżejjed informazzjoni f’idejha; il-Gvern ma kienx taha biżżejjed informazzjoni.  Illum li għandna dan il-kuntratt, x’informazzjoni iżjed minn dik li ta lill-MEPA kellu l-Gvern f’idejh?

THE CHAIRMAN:  L-Onor. Charles Mangion.

ONOR. CHARLES MANGION:  Dwar x’informazzjoni ingħatat lill-MEPA naħseb li tista’ tirrispondi l-MEPA, imma la ġie għall-kuntratt, u allura qed niġu għal affarijiet iktar fattibbli – nerġa’ ntenni li kien hemm proċess sħiħ ta’ site identification –...  Ninnota li għar-rigward ir-restawr ta’ Bormla, fejn se jkun hemm restawr ta’ bini li se jagħmel ħafna ġid, in-naħa tal-Oppożizzjoni ma tikkummenta xejn, la tajjeb u lanqas ħażin, kif lanqas tikkummenta wkoll fuq il-fatt li minn 90,000 metru kwadru, l-area ODZ ġiet ridotta għal 18,000 metru kwadru.  

Tajjeb li ninnotaw li l-proċessi kollha ta’ art eżistenti, restawr u dak ibbażat fuq il-feasability tal-proġett li jkun hemm għall-vacant land, ġie segwit ukoll.  Biex wasal għal dan  il-kuntratt, biex fl-aħħar mill-aħħar dak li għandu dritt jagħmel skont il-mandat mogħti lilu mill-poplu, jwettqu, il-Gvern għamel l-istudji kollha neċċessarji; dwar l-impatti ekonomiċi, l-impatti soċjali, kif ukoll il-benefiċċji li se jkun hemm fuq tul ta’ żmien.  Wara li għamel dawn l-affarijiet kollha u wara diskussjoni intensa, il-Gvern fassal kuntratt, li bl-iktar mod sħiħ iħares l-interess pubbliku għax l-art, kuntrarju għal dak li kien isir fil-kuntratti li kienu ingħataw taħt amminstrazzjoni preċedenti, se tibqa’ tal-Gvern, iċ-ċens temporanju ma jistax jinbidel f’ċens perpetwu, u barra minn hekk il-Gvern għandu kontroll fuq il-mod kif jiġi ġestit il-proġett u jista’ jissorvelja x’tip ta’ tagħlim isir minn żmien għal żmien fuq il-medda ta’ 99 sena.  Imbagħad sta għal kull Gvern li jara li l-proġett ikun ġestit tajjeb u li l-proġett kollu jinżamm fiżikament tajjeb.  Hawnhekk tajjeb nissollevaw li  fil-kuntratt hemm klawsola li tgħid li kull seba’ snin il-Gvern jista’ jikkummissjona, a spejjeż tal-emfitewta, a status report fuq il-physical condition tal-proprjetà, biex din tibqa’ fi stat tajjeb matul iż-żmien kollu, u jekk tiġi lura għand il-Gvern, tiġi lura fi stat tajjeb.  Il-kuntratt jaħseb ukoll biex il-livell tal-edukazzjoni jibqa’ dejjem taħt il-kontroll tal-Gvern u l-awtoritajiet, kunsilli, eċċ, li minn żmien għal żmien jirregolaw u jagħtu l-akkreditazzjoni.  Naħseb li dawn huma punti priniċipali u kardinali li juru kif ġie żviluppat dan il-kuntratt.

THE CHAIRMAN:  Rimarki?  L-Onor. Jason Azzopardi.

ONOR. JASON AZZOPARDI:  Mr Chairman, xtaqt nagħmel żewġ punti fil-qosor imma li naħseb li huma importanti.  L-ewwel nett, aħna korretti jekk ngħidu li s-sit, li bejn wieħed u ieħor huwa tal-istess daqs ta’ dak ta’ Ħal Tarxien, huwa kollu proprjetà tal-Gvern? 

THE CHAIRMAN:  L-Onor. Charles Mangion.

ONOR. CHARLES MANGION:  Safejn jien mgħarraf huwa kollu proprjetà tal-Land Department.

ONOR. JASON AZZOPARDI:  Allura huwa tal-Gvern.

ONOR. CHARLES MANGION:  Hekk hu.

ONOR. JASON AZZOPARDI:  Mentri dak ta’ Żonqor mhuwiex kollu tal-Gvern.    (Interruzzjonijiet)

ONOR. CHARLES MANGION:  Jien ħsibtek qed tistaqsini fuq ta’ Żonqor.  Le, fuq ta’ Ħal Tarxien ma nafx ngħidlek.

ONOR. JASON AZZOPARDI:  Huwa importanti ħafna li din in-naħa jkollha konferma jew ċaħda li s-sit ta’ 29,000 metru kwadru li l-MEPA stess identifkat bħal idoneju għal university campus f’Ħal Tarxien, huwiex kollu, kif aħna nfurmati, proprjetà tal-Land Department u allura proprjetà tal-Gvern.

Sur President, din in-naħa tal-Kamra tixtieq twassal il-messaġġ kif f’dibattitu bħal dan fejn qed niddiskutu tant affarijiet relatati mal-MEPA, il-politiku responsabbli mill-MEPA mhux qiegħed hawn.  Naħseb li kien ikun jagħmel ġid kieku...

THE CHAIRMAN:  L-Onor. Falzon jinsab imsiefer.

ONOR. JASON AZZOPARDI:  Granted, imma kif qed jgħid il-Whip tal-Oppożizzjoni,  forsi kien ikun tajjeb kieku nstabet ġurnata fejn il-politiku responsabbli mill-MEPA jkun jista’ jattendi.  Għax lanqas ma huwa ġust fuq l-Onor. Mangion li qed nistaqsuh domandi dwar il-MEPA meta hu mhuwiex responsabbli mill-MEPA.  It’s elementary; it’s a form of respect.  Xtaqt issa nagħmel punt ieħor. 

L-Onor. Portelli għamlet punt, li aħna ta’ din in-naħa, togħrokna għajnejna minnu mil-lat ta’ governanza.  L-iSPED, li għal min qed jismagħna jew se jkun qed isegwi dan id-dibattitu, ngħidu li huwa xi ħaġa li ssir b’liġi, jimponi obbligu fuq il-Gvern li jagħti raġuni, spjega għalfejn wasal għall-konklużjoni li jkun wasal għaliha, u jippubblikaha.  Imma f’dan il-każ, dan mhux qed isir.  Lil hinn mis-suġġett ta’ jekk aħniex qed nitkellmu fuq l-ispazju jew fuq iż-Żonqor – is-suġġett mhux importanti f’dan il-punt – il-prinċipju li Gvern ma josservax liġi li għamel hu stess ftit tal-ġimgħat ilu, huwa ħażin.  Ma naħsibx li huwa sew.  Li l-Gvern jibgħat il-messaġġ li huwa ‘l fuq mil-liġi jew li l-liġi ma tapplikax għalih, din in-naħa ma tifhimhiex.  Tistgħu tagħtuna ġustifikazzjoni?  Forsi tgħidulna li għandkom parir tal-Avukat Ġenerali; f’dak il-każ inbaxxu rasna.  Imma x’inhi r-raġuni li Gvern jagħmel liġi ftit tal-ġimgħat ilu li jistenna li ċ-ċittadin josservaha, u hu ma josservahiex?  Forsi aħna injoranti u ma wasalniex biex għarafna ċerti prinċipji legali ġodda, imma għaliex il-liġi mhijiex qed tkun rispettata mill-istess Gvern li suppost jimplimentaha?

THE CHAIRMAN:  Il-Ministru Bartolo.

ONOR. EVARIST BARTOLO:  Kif ġie spjegat, l-għażla tas-sit segwiet eliminazzjoni ta’ siti differenti, li kollha ġew evalwati għall-vantaġġi u l-iżvantaġġi tagħhom.  L-użu ta’ parti mis-sit fuq art mhix żviluppata hija as a last resort.  Jiġifieri ż-żewġ prinċipji li hemm riferenza għalihom ġew segwiti.

THE CHAIRMAN:  L-Onor. Marthese Portelli.
ONOR. MARTHESE PORTELLI:  Ġaladarba l-Ministru Bartolo qed jgħid li saru dawn ir-rapporti u dawn l-istudji, allura qed nassumi li l-Gvern għandu r-reasoned decision, għandu r-rapport li qiegħed jelenka l-issues li ħa into account, u li r-rapport jinkludi wkoll kif wasal għall-konklużjoni finali.  Nista’ nitlob biex dan ir-rapport jiġi ntavolat ħalli nkunu nistgħu narawh u niskrutinjawh, imbagħad  inkomplu d-diskussjoni fuqu?

THE CHAIRMAN:  Il-Ministru Bartolo.

ONOR. EVARIST BARTOLO:  Kienet saret riferenza pubblika għas-siti differenti u kien hemm lista sħiħa ta’ dawn is-siti.  F’kull każ, kull sit kien ġie evalwat u ngħatat ir-raġuni għalfejn kien magħżul jew skartat.  Li nista’ nagħmel huwa li nressaq din it-talba għal dan ir-rapport li naf żgur li jeżisti.  Irrid ngħid li dan li qed ngħid jien mhijiex xi ħaġa ġdida; dawn ir-rapporti u r-rakkmandazzjonijiet li daħlu kienu kollha online.  

THE CHAIRMAN:  L-Onor. Marthese Portelli.

ONOR. MARTHESE PORTELLI:  Dak li qal il-Ministru Evarist Bartolo huwa korrett.  Fil-fatt li kont qed nikkwota jien huwa preċiżament dak li ħareġ fid-dokumenti li għadu kif semma.  Id-dokumenti li semma l-Ministru Bartolo jidentifika s-sit ta’ Ħal Tarxien bħala dak is-sit li għandu jintuża għall-iżvilupp tal-campus.  Dan huwa r-rapport tal-MEPA, datat Awwissu 2015, li f’paġna 37 tiegħu jidentifika s-sit ta’ Ħal Tarxien u jgħid hekk:

“Conclusion: Site is suitable for consideration for the development of a university campus.”.

Allura ġaladarba l-Ministru qiegħed anke jikkonferma li l-Gvern ra dawn ir-rapporti u mexa in line magħhom, iktar u iktar hija pertinenti u rilevanti l-mistoqsija tiegħi għax jien qiegħda ngħid li l-kuntratt li għandna quddiemna llum imur kontra l-istess rapporti li għadu kif semma l-Ministru Evarist Bartolo.  Allura, iktar u iktar naħseb li huwa mistħoqq li jkollna risposta ta’ għalfejn is-sit ta’ Ħal Tarxien, li qiegħed f’żona ta’ żvilupp, huwa ta’ daqs bħal dak ta’ Żonqor, qiegħed fis-south ta’ Malta, u huwa s-sit li ġie identifikat mill-MEPA, ġie skartat.  Iktar ċara minn hekk ma tistax toħroġ għalfejn id-domanda tiegħi hija verament rilevanti u importanti u li għandna jkollna risposta ċara black on white għaliha!  

THE CHAIRMAN:  L-Onor. Farrugia.  

ONOR. GODFREY FARRUGIA:  Qed nifhem x’qed tgħid l-Onor. Portelli u qed nifhem ukoll x’qed jgħid l-Onor. Mangion.  Minn mindu nħolqot għall-ewwel darba l-idea li jkun hemm l-AUM f’Marsascala, saret bidla radikali fis-sit oriġinali b’mod li ħarset li ‘l hinn mill-aspett ekonomiku, li huwa wieħed validu, l-aspett soċjali jkun ukoll imħares tajjeb. Għaldaqstant dan huwa żvilupp li se jsaħħaħ l-ekonomija Maltija fuq skala nazzjonali, imma se jiffoka iktar fuq in-naħa t’isfel ta’ Malta.  

Li seħħ kien – u nerġa’ ngħid li nifhem il-punt li qed tagħmel l-Onor. Portelli – li kien hemm numru ta’ alternattivi, u l-għażla kienet f’idejn il-Gvern biex jara liema kienet dik l-alternattiva li tħares b’mod komplet lejn l-aspett ekonomiku u dak soċjali biex dan il-proġett irendi.  Irridu niftakru li Bormla se tiggwadanja mill-aspett ta’ riġenerazzjoni ta’ binja li se jkollha użu utli ħafna.  Ma rridux ninsew li dawn huma nħawi li huma żvantaġġjati – b’mod partikolari Bormla – għax kif nafu, sfortunatament, f’din il-lokalità hemm falliment edukattiv u minkejja li r-rata tal-qagħad f’Malta hija waħda baxxa, ir-rata tal-qagħad bħala persentaġġ f’Bormla pparagunata ma’ oħrajn hija għolja.  Jekk inħarsu lejn x’kien qed jiġi propost oriġinarjament mil-lat ta’ art ODZ f’Marsascala – u jien kont fost dawk li semmajna leħinna dwar l-użu għaqli tal-ODZ – insibu li fil-bidu kien hemm propost li jiġu utilizzati 93,000 metru kwadru, filwaqt li issa se jiġu utilizzati biss 18,000 metru kwadru, li flimkien mat-13,000 metru kwadru ieħor li se jintużaw mill-inħawi tal-pool area, jiġu jammontaw għal 31,000 metru kwadru.  Barra minn hekk, l-istess kuntratt qed jiggarantixxi l-użu totali anke mill-aspett soċjali biex faċilitajiet sportivi li jeżistu f’Marsascala jkunu jistgħu jintużaw minn terzi, bħall-kunsilli lokali, is-soċjetà ċivili, jew għaqdiet sportivi.  Mill-mistoqsijiet li rrispondew l-Onor. Membri sħabi ġie garantit ukoll l-użu mill-pubbliku ta’ ċerti nħawi, bħax-xatt ta’ Bormla u x-xatt ta’ Marsascala, u serraħna rasna wkoll li mhux se jkun hemm spekulazzjoni, bħalma kien intqal, f’xi marina jew fil-binja nnifisha.  

Allura meta nħares lejn l-aspett soċjali ta’ dan il-proġett qed nara li l-mod kif ġie maqsum fi tnejn se jilħaq l-għan li jtejjeb il-kwalità tal-ħajja, mhux biss għar-residenti ta’ Marsascala u ta’ Bormla, imma se jolqot ukoll l-aspett soċjo-ekonomiku tan-naħa t’isfel ta’ Malta, u fl-aħħar mill-aħħar se jiggwadanja n-nazzjon.  Naħseb li dan huwa fattur importanti li għandna naraw meta nħarsu lejn l-għażla tal-proġett u l-proposti li saru oriġinarjament u l-proposti li għandna quddiemna f’dan il-kuntratt.  

THE CHAIRMAN:  L-Onor. Fenech.  

ONOR. TONIO FENECH:  Sur President, napprezza l-argument li qed jagħmel l-Onor. Farrugia, però ma tantx hu ta’ konsolazzjoni.  Meta l-Gvern qal li jrid jagħmel l-AUM  fejn saret, il-ġustifikazzjoni ma kenitx Wied il-Għajn, imma s-south ta’ Malta, u s-south ta’ Malta ma jikkonsistix biss f’Wied il-Għajn.  Lanqas ir-rapport ekonomiku li ġie ppreżentat ma jiffoka fuq Wied il-Għajn u jipprova jiġġustifika għaliex Wied il-Għajn u mhux Ħal Tarxien fuq livell ekonomiku, anzi jgħid li l-eżami tal-impatt huwa fuq Malta kollha, jiġifieri seta’ sar Għawdex għax skont ir-rapport ekonomiku li tressaq l-istess impatt kien ikollu.  

Il-fatt li għax l-ewwel il-Gvern kien se jitlob 90,000 metru kwadru ta’ art li hija ODZ, u issa niżel għal 18,000, qisna rridu nċapċpulu, ma jreġix għax l-18,000 metru kwadu xorta huma ODZ, u jekk huma ODZ allura kellu jsir il-proċess kif elenkat fil-liġi stess, u ċioè  li qabel ma l-Gvern jasal biex jieħu dik l-għażla kellu jeżamina alternattivi li huma f’żoni ta’ żvilupp, u l-istess rapport tal-MEPA jgħid li l-alternattiva fiż-żona tal-iżvilupp hija Ħal Tarxien.  Mela għaliex din l-insistenza tal-Gvern li jibqa’ jgħid li hu ddeċieda li jrid imiss 18,000 metru kwadru f’Wied il-Għajn?  U jridna nirringrazzjawh għax ma missx 90,000 metru kwadru!  Din x’loġika hi?  Xejn ma kellu jitmiss ODZ għax hemm l-alternattiva f’Ħal Tarxien li xorta hija fis-south ta’ Malta u xorta se toħloq spill over effect.  Jiġifieri l-argumenti kollha li saru mhumiex qegħdin jiġġustifikaw għalfejn kellna mmorru għal din l-art li qiegħda kompletament ODZ u li ttieħdet ukoll il-parti sportiva, għalkemm jista’ jkun li n-nies ta’ Wied il-Għajn ma kienx qed jinteressahom il-parti sportiva fejn kien hemm il-pixxina tal-waterpolo.  Il-kwestjoni hi li fejn jidħol ODZ, hemm proċess li minnu l-Gvern segwa sa parti, u donnu għax m’għoġbitux ir-risposta...  Issa ma jistax jagħmel reasoned opinion għax ir-reasoned opinion fuq l-istudji tal-MEPA se jibbażahom u r-reasoned opinion tal-MEPA qed tgħidlu biex jagħmilha Ħal Tarxien.  Allura ma jistax ikollu reasoned opinion, imma jekk ma jagħmilx dan, il-Gvern ikun qed jikser il-liġi għax il-liġi hija ċara dwar il-proċess li  jrid isir.  Jista’ l-Gvern jippubblikah?  U aħna bħala Oppożizzjoni nistaqsu kif il-Ministru li jrid jirrispondi għall-MEPA u għal dan il-proċess mhux qiegħed hawn.  Għedtulna għax jinsab imsiefer.  Mela allura din id-diskussjoni missha saret meta jkun available.  Aħna lesti li nistennewh jiġi, imma mhux niġu hawn fil-Parlament sempliċement ngħidu li mhux qiegħed hawn u nibqgħu mmexxu.  Ma naħsibx li dan huwa proċess serju, ġust u kif għandu jkun.  Mela fuq l-iskrutinju tal-proċess edukattiv qed nieħdu ż-żmien li għandna nieħdu – u huwa sewwa u hekk għandu jsir – imma fuq il-kumplament we ride roughshod over everyone, jogħġbok u ma jogħġbokx; il-MEPA tgħid Ħal Tarxien u aħna ngħidu Żonqor Point.  U allura dan ipoġġi ħafna mistoqsijiet dwar għalfejn dan il-proċess qiegħed isir hekk, għaliex Żonqor Point, għaliex 18,000 metru kwadru ODZ, u għaliex din l-insistenza li bilfors irridu lilha meta l-MEPA qed tgħid Ħal Tarxien.  

THE CHAIRMAN:  L-Onor. Mangion.  

ONOR. CHARLES MANGION:  Ħa nibda nirrispondi lill-Onor. Fenech mill-aħħar.  Skans kwalunkwe dubji, l-art ta’ Marsascala hija kollha proprjetà tal-Gvern jew tal-Joint Office, li in any case xorta hija tal-Gvern.  

Rigward il-proċess, fi kliem il-Membri tal-Oppożizzjoni stess, il-proċess sar u ġie segwit.  Il-fatt li l-MEPA…  (Interruzzjonijiet)  Agħtini ċans!  

THE CHAIRMAN:  Agħtuh ċans jispjega.  

ONOR. CHARLES MANGION:  Fi kliem l-Oppożizzjoni, kif ninterpretah jien…  (Interruzzjonijiet)  Jekk trid tagħmel point of order nikkonċedilek.  Il-proċess kollu tas-site identification ġie rispettat; se tiġi restawrata proprjetà u se tiġi wżata committed area.  L-estensjoni tal-ODZ kienet ibbażata fuq studji li għamel il-Gvern u fuq il-konklużjonijiet u l-analiżi tal-Gvern għall-iskop li ried jilħaq dwar il-feasibility tal-proġett.  U l-feasibility tal-proġett mhuwiex biss li jkun fin-nofsinhar ta’ Malta għalkemm huwa tajjeb li naħseb fin-nofsinhar ta’ Malta jkollna proġetti bħal dawn meta din il-parti hija dejjem milquta b’xogħol ta’ natura industrijali.  Proġett ta’ dan it-tip li jagħti nifs u li jippresta servizzi – bħalma wara kollox hemm f’postijiet oħra ta’ Malta; jien niddejjaq nagħmel distinzjoni bejn ta’ fuq u t’isfel imma din hija r-realtà –...  Il-Gvern għamel l-għażla tiegħu abbażi tal-għanijiet li jrid jilħaq, u ċioè li l-ispill over effect tal-proġett jinħass fiż-żoni ta’ Bormla, il-Kalkara, il-Birgu, Marsascala, u l-hinterland tagħhom.  Ovvjament, kulħadd ikollu l-opinjoni tiegħu u jista’ jaqbel u jista’ ma jaqbilx ma’ dak li qed jgħid il-Gvern, imma jien qed nispjega kull pass li għamel il-Gvern biex wasal għal din il-konklużjoni.  

THE CHAIRMAN:  L-Onor. Portelli.  

ONOR. MARTHESE PORTELLI:  Mr Chairman, jien irrid nikkjarifika li bħala Oppożizzjoni fl-ebda ħin ma għedna li l-Gvern segwa l-proċedura li kellu jsegwi, anzi għedna totalment  bil-kontra, jiġifieri li l-Gvern ma segwiex il-proċedura li kellu jsegwi, liema proċedura daħħalha hu stess.  Jiġifieri din mhijiex xi proċedura li ġejja mil-leġiżlatura ta’ qabel, imma huwa dokument li ddibattejnih għal numru ta’ xhur, malli dħalna lura mill-vakanzi tas-sajf erġajna ddibattejnih fil-Parlamemnt u ġie approvat kontra x-xewqa tal-Oppożizzjoni, imma għax il-Gvern għandu l-maġġoranza, allura għaddih għax ried jgħaddih.  Jien qed ngħid li l-Gvern qed imur kontra dak li hu stess kiteb f’paġna 18 tal-iSPED, fejn jingħad li jekk, bħala a last resort tiġi magħżula rural area, f’dak il-każ il-Gvern għandu jagħti reasoned decision.  Jiġifieri biex inkun ċara dwar dak li għedt, jien hawnhekk qed ngħid li l-Gvern qed imur kontra l-iSPED, li kif ikkonferma diversi drabi, kemm l-Onor. Falzon kif ukoll l-Onor. Leo Brincat fil-Parlament, dan huwa liġi.  

THE CHAIRMAN:  Il-punt tal-Onor. Portelli ġie nnutat u se jiġi rifless.  L-Onor. Fenech.

ONOR. TONIO FENECH:  Mr Chairman, huwa interessanti kif se jiġi rifless.  Ma fhimtx jekk aħniex se niċċaqilqu għal Ħal Tarxien.  

THE CHAIRMAN:  L-Onor. Mangion.  

ONOR. CHARLES MANGION:  Jien ma naqbel xejn li l-Gvern qed jikser il-liġi.  Ir-rakkmandazzjonijiet tal-MEPA huma preċiżament hekk, jiġifieri rakkmandazzjonijiet.  Il-Gvern, wara li għamel il-proċess kollu, ikkummissjona l-istudji kollha neċessarji abbażi tal-feasibility, u biex jilħaq l-għanijiet tiegħu li bħala eżekuttiv huwa ġustifikat u għandu dritt kostituzzjonali li jagħmel, mexa kompletament skont il-liġi u għamel l-għażla tiegħu  fuq dan is-sit.  

THE CHAIRMAN:  L-Onor. Fenech.

ONOR. TONIO FENECH:  Bla dubju ta’ xejn aħna ma naqblux li l-Gvern qed josserva l-liġi.  Biex il-Gvern josserva l-liġi jrid jippubblika r-reasoned opinion u l-bażi kollu tagħha.  Aħna nistennew u nittamaw li almenu sa qabel immorru għad-dibattitu fil-Plenarja, jasal biex il-poplu jkollu din l-informazzjoni li hija mistennija mingħand il-Gvern skont il-liġi.  Issa ħalli issa ndur ftit fuq l-aspetti kummerċjali.  

Dwar l-impatt ekonomiku ftit nista’ nikkummenta għax l-impatt ekonomiku ma jagħmilx ġudizzju lill-proġett għax huwa wieħed ġeneriku ta’ impatt ġenerali fuq il-pajjiż kollu iktar milli ta’ ġustifikazzjoni ta’ għalfejn f’żona jew f’oħra.  Jalla jkun hemm dan l-impatt ekonomiku li hu mistenni, però jien xtaqt nidħol iktar fuq l-aspetti finanzjarji marbuta mal-investitur.  L-ewwel nett, xtaqna nistaqsu jekk sarx a proper financial due diligence fuq Sadeen Group biex wieħed jaċċerta ruħu li dan il-grupp huwa f’kapaċità li jiffinanzja dan il-proġett.  Qed ngħamel din id-domanda għax meta wieħed jaqra l-kuntratt fejn jirrigwarda l-aspetti tal-financing, wieħed jinnota li l-art innifsiha probabbilment se tintuża għal skopijiet ta’ ipoteki biex jiġi raised il-kapital li hemm bżonn, probabbilment b’self, ħalli jkun jista’ jiġi ffinanzjat dan il-proġett.  F’dawn l-aspetti, bħala pajjiż, diġà għandna xogħfa bil-proġett tal-power station ta’ Electrogas li kienu qalulna li dan se jsir b’investiment minn barra – kulħadd kien qed jiġri wara l-Gvern biex jinvesti finanzjarjament – u li m’hemmx issues u li anke fuq Electrogas m’hemmx issues, imbagħad ħareġ li l-kumpanija li kellha tagħmel il-finanzjament, Electrogas, kellha toħroġ minn dan il-proġett għax ma rnexxilhiex tilħaq il-miri li supost tilħaq u tagħmel il-finanzjament li hemm bżonn u spiċċajna f’sitwazzjoni fejn biex isir dan il-proġett – għax ovvjament il-Gvern kien kommess – il-Gvern kellu jagħmel garanzija ta’ €360 miljun għax inkella l-proġett ma kienx ikun jista’ jsir.  Dawk huma l-fatti.  Issa f’dan il-każ, hekk se jerġa’ jiġri?  Jiġifieri jista’ għandna r-riskju li jiġu fuqna dan il-grupp u jgħidulna li ma rnexxilhomx isibu l-kapital li hemm bżonn u jitolbnuna nagħtuhom garanzija?  Il-Gvern għamel financial due diligence biex jara t-track record ta’ din il-kumpanija?  Jien ma jirriżultalix li għandhom track record ta’ universitajiet u ta’ proġetti simili, però forsi l-Gvern għandu xi informazzjoni oħra.  Ma nafx lanqas jekk ġewx ippreżentati financial forecasts; lilna ma ngħatawlniex financial forecasts ta’ dan il-proġett.  Jidher li kien hemm żewġ feasibility studies; aħna ġejna mogħtijin it-tieni wieħed imma jidher ċar li kien hemm l-ewwel wieħed għax it-tieni wieħed jitkellem fuq x’bidla kien hemm mill-ewwel wieħed u jidher li l-proġett qisu ġie kkalmat ftit skont il-feasibility study.  Skont l-ewwel pjanijiet, il-proġett kien aggressiv ħafna, qisu li fl-ewwel sentejn se jitlesta kollox – kif anke turi l-curve fuq l-ewwel faċċata – imbagħad il-proġett jibda jaħdem full swing.  Issa jidher li ġie scaled fuq tmien snin, jiġifieri mhuwiex maħsub aktar li l-iżvilupp tal-proġett isir fl-ewwel sentejn imma se jkun iktar gradwali.  X’wassal għal din il-bidla, minn dawk li kienu l-pjanijiet oriġinali għall-pjanijiet kif inhuma issa?  Xtaqna nistaqsu wkoll jekk ġiex ippreżentat il-feasibility study, jekk dan ġiex reviewed minn xi audit firm indipendenti biex jagħtuna assigurazzjoni fuq il-forecasts li saru, u jekk dawn, bħala consortium, ippreżentawx xi forma ta’ financial statements tagħhom biex juru l-kapaċità finanzjarja li għandhom biex jagħmlu proġett bħal dan.  

THE CHAIRMAN:  L-Onor. Mangion.  

ONOR. CHARLES MANGION:  Nassigura lill-Onor. Fenech li d-due diligence finanzjarju, u anke due diligence oħra, saru fuq il-grupp u nassigurah ukoll li d-due diligence li sar huwa ħafna aħjar minn dak li sar fuq SmartCity fejn kellna ħafna wegħdi u spiċċa biex dan il-Gvern qed ikollu jsalva SmartCity hu għax it-tkomplija u l-obbligi tassattivi f’dak il-kuntratt lanqas twettqu.  Jien naf proġett ieħor ta’ Malta Enterprise fejn ħallasna ħafna miljuni lid-diretturi, imma hawnhekk mhux il-każ.  Jien nirriferi lill-Onor. Fenech għal paġna 27 tal-kuntratt fejn jgħid ċar u tond li l-emfitewta ma jistax jiġbor finanzjament għall-ebda skop ieħor, irid jgħid lill-Gvern mill-inqas bejn għaxra u 20 ġimgħa qabel ma jkun se jagħti l-garanzija lil xi bank, u ma jistax juża fondi għal xi proġett ieħor, u li jekk se jġib xi flus mingħand il-banek – jekk huwiex għaqli jew le li jagħmel dan, jarawh il-banek li għandhom ħafna likwidità u ħafna minnhom jixtiequ, bħalma jaf l-Onor. Fenech, li jkollhom fejn jistgħu jinvestu mingħajr ma jinfrinġu r-regoli tal-Unjoni Ewropea u allura naħseb li dan ikun proġett li jinteressahom – il-Gvern se jkun qed jiskrutinizza għalxiex se tintuża dik is-sigurtà u l-flus jistgħu jiġu raised biss biex jitwettaq dak il-proġett.  

Dwar il-kwestjoni tal-perjodu li fih se jsir dan il-proġett, nerġa’ ntenni li kif anke maqbul fl-istudju li għamel il-konsulent Gordon Cordina – li naħseb m’għandu bżonn ebda introduzzjoni – se jkun hemm nefqa kapitali inizjali ta’ €104 miljun u l-proġett irid jitlesta fi żmien 73 xahar minn meta jinħareġ il-permess mill-MEPA.  Jiġifieri fil-kuntratt hemm maħsub biex jilqa’ għal dawn il-mistoqsijiet ġustifikati li saru, fis-sens ta’ kif se jkun imħares il-finanzjament, kif ma tintużax din bħala sigurtà u jsir xi proġett ieħor minflok dan il-proġett.  Barra minn hekk, jekk wieħed iħares lejn id-default clauses tal-kuntratt li hemm f’paġni 31 u 32, jara li hemm imniżżel li l-kuntratt jista’ jitħassar mill-Gvern, u allura jieħu lura l-benefikati li jkun hemm fuqhom, jekk l-art tintuża għal xi skop ieħor minn dak allowed u jekk ma jlestix il-proġett fiż-żmien previst.  Ovvjament ma jridx ikun il-Gvern li jfixxkel, għax dan huwa kuntratt kummerċjali li jorbot liż-żewġ naħat fuq ċerti obbligi. Il-kuntratt jgħid ukoll li jekk il-Gvern ma jkollux l-accreditation li hemm hemm bżonn mill-NCFHE, u jekk il-proġett ma jkunx kopert b’assigurazzjoni komprensiva tul id-durata tal-proġett kollu, il-Gvern ikun jista’ jieħu l-proprjetà kważi kompluta bl-iskop tal-proġett kif irid ilestih mill-aspett fiżiku.  Jiġifieri l-ħsebijiet u l-konsiderazzjonijiet imqanqla huma maħsuba bl-iktar mod ċar fil-kuntratt u ladarba l-emfitewta, jiġifieri l-kumpanija li se tidħol għal dan il-proġett, tikkommetti ruħha, għandha obbligi serji u taf li għandha x’titlef kemm-il darba ma tottemporax ruħha ma’ dan il-kuntratt.  Għalkemm jingħad li l-paraguni huma odjużi, ma nistax ma nagħmilx il-paragun ma’ SmartCity, fejn minkejja l-obbligi li kienu assunti biex jitħassar il-kuntratt, m’hemmx ċans li l-kuntratt ta’ SmartCity jitħassar.  Hawnhekk qed naraw avvanz kbir fuq kif l-interess pubbliku u l-proprjetà pubblika qed tiġi mħarsa.  

THE CHAIRMAN:  L-Onor. Fenech.  

ONOR. TONIO FENECH:  Sur President, fil-fatt ftit minn dak li staqsejt ġie mwieġeb; ingħatat risposta ġenerika.  Sfortunatament, il-Gvern donnu iktar huwa ntiż li joqgħod iħares lejn proġett ieħor u minflok jgħid x’qed jitgħallem minnu u x’qed jagħmel differenti issa, jużah biex jiġġustifika għalfejn issa qed jagħmel agħar, għalkemm xorta waħda m’għandux raġun fuq ħafna affarijiet.  Imma ħalli nerġa’ nistaqsi dwar punt prinċipali.  

Il-kuntratt qed jitkellem fuq terminu ta’ żmien sa meta l-kostruzzjoni trid issir; 73 xahar mid-data tal-permess.  Però jidher li oriġinarajment il-pjan kellu jkun ta’ tliet snin biss.  Jien qed nikkwota mill-feasibility document li ġie ppreżentat.  Jekk inħarsu lejn tabella 2 naraw li oriġinarjament kien hemm li se joħloq 200 impjieg fil-kostruzzjoni għal tliet snin għax se jinbena fuq tliet snin, mentri fir-revised, jidher li se jkun hemm 78 persuna jaħdmu fuq il-kostruzzjoni fuq perjodu ta’ tmien snin.  Jiena staqsejt speċifikament x’wassal biex inizjalment meta ġie mħabbar dan il-proġett konna qegħdin nitkellmu fuq miri ħafna iktar ambizjużi, però jidher li issa dawn il-miri ġew iktar relaxed u minflok fi tliet snin qegħdin ngħidu li dan il-proġett se jitlesta fi tmien snin.  

THE CHAIRMAN:  L-Onor. Mangion.

ONOR. CHARLES MANGION:  L-Onor. Farrugia għadu kemm qed jinfurmani li s-sit ta’ Ħal Tarxien se tintuża għal skopijiet soċjali, b’mod partikolari għall-housing.  (Interruzzjonijiet)  

THE CHAIRMAN:  Kompli, Onor. Mangion.

ONOR. CHARLES MANGION:  Niġu għall-mistoqsijiet li ssolleva l-Onor. Fenech fejn qal li għandna nitgħallmu mill-kuntratti tal-passat.  L-aħħar kuntratt li għamel il-Gvern preċedenti kien ta’ SmartCity u qabel kien għamel ħafna oħrajn bl-istess kunċetti imma jidher li lanqas hemmhekk ma tgħallem, però apparti dan, aħna tgħallimna u għalhekk dan il-kuntratt huwa differenti.  Jien naħseb li huwa għaqli li minflok jispara aspirazzjonijiet li forsi għal xi raġuni jew oħra mhux dejjem jistgħu jintlaħqu, il-Gvern qed ikun aktar konservattiv. Tajjeb li nżommu quddiem għajnejna li fl-1 ta’ Ottubru tas-sena d-dieħla se jkun hemm l-ewwel studenti fuq il-qasam ta’ Bormla, jiġifieri għalkemm il-kostruzzjoni kollha trid tkun lesta fuq medda ta’ 73 xahar mill-ħruġ tal-permess, hemm fażijiet li jridu jitkomplew.  Bħalma għedt, kundizzjoni waħda hi li r-restawr tal-bini ta’ Bormla se jibda jsir fi żmien relattivament qasir, imbagħad tilqa’ l-ewwel studenti.  Kundizzjoni oħra hi li jridu jsiru żewġ kulleġġi fi żmien sentejn minn meta jinħareġ il-permess.  Ovvjament imbagħad hemm l-istadji kollha ta’ meta se jitkompla.  Kieku l-affarijiet kolha jsiru fi żmien sentejn u l-proġett ikun up and running u mimli b’4,000 student, naħseb ikun aħjar għall-Gvern għax tkun waslet is-sena tal-elezzjoni, imma rridu nkunu realistiċi għax qegħdin nitkellmu fuq proġett estensiv.  Tajjeb li jkun hemm it-tkomplija tiegħu in phases u fl-aħħar mill-aħħar l-iktar element importanti huwa li l-proġett jirnexxi, u kif inhu mfassal u redatt il-kuntratt huwa ntiż li kif isir il-commitment u ssir il-firma, l-emfitewta jidħol għall-commitments kollha kif inhuma redatti fil-kuntratt, bil-għan uniku, u nerġa’ ntenni l-kelma “uniku”, li s-sit kollu jintuża għal skopijiet edukattivi biex inkomplu nkabbru l-attività ekonomika u soċjali ta’ tagħlim u edukazzjoni f’pajjiżna.  

THE CHAIRMAN:  L-Onor. Fenech.

ONOR. TONIO FENECH:  L-ewwel nett, irrid nissottolinja li aħna bħala Oppożizzjoni qed inħosuna ftit strambi li d-domandi tagħna qed jiġu risposti mill-Onor. Mangion.  Dan mingħajr ebda diżrispett lejh għax huwa nutar rispettat u huwa Membru Parlamentari, però safejn naf jien, ir-responsabilità tal-proġetti hija tal-Ministri responsabbli mill-Eżekuttiv, u aħna ma naħsbux li huwa l-mod kif għandhom jimxu l-affarijiet li għal kull domanda li qed nagħmlu, minflok jirrispondina l-Ministru responsabbli mill-proċess, ningħataw risposta minn Membru Parlamentari.  

THE CHAIRMAN:  Il-Ministru Bartolo.

ONOR. EVARIST BARTOLO:  Mr Chairman, jien naħseb li dan nuqqas ta’ rispett enormi  lejn il-kollega tagħna l-Onor. Charles Mangion.  Il-Public Accounts Committee (PAC)...   

ONOR. TONIO FENECH:  Dan mhuwiex PAC.

ONOR. EVARIST BARTOLO:  ...ikollu bħala Membri dawk l-iktar anzjani u l-iktar li għandhom esperjenza f’dan il-qasam...  

ONOR. TONIO FENECH:  Imma l-Onor. Charles Mangion mhuwiex parti mill-Kabinett u ma ħax id-deċiżjonijiet hu; għandu jirrispondina min ħa d-deċiżjonijiet.  Min hu l-Ministru responsabbli?  

THE CHAIRMAN:  Onor. Fenech, il-Membri li qegħdin hawnhekk illum huma l-Onor. Mangion, l-Onor. Bartolo u l-Onor. Farrugia; dawk huma t-tliet rappreżentanti li hawn hawnhekk min-naħa tal-Gvern.  Intom qegħdin it-tlieta li intom u aħna ma nistgħux niddeċiedu min se jirrispondi jew min se jistaqsi f’isimkom.  (Interruzzjonijiet)  Naħseb li hija assolutament deċiżjoni u kompetenza tal-Gvern li jiddeċiedi min għandu jirrispondi f’dan il-Kumitat.  Inti għamilt il-kumment tiegħek u għedt x’deherlek li għandha tkun, però naħseb li dak huwa argument magħluq.  

ONOR. TONIO FENECH:  Jien nixtieq nistaqsi min għamel il-financial due diligence.  

THE CHAIRMAN:  Nassumi li diġà rrispondik.  

ONOR. TONIO FENECH:  Ma rrispondieni ħadd.  

THE CHAIRMAN:  Le, diġà qallek li l-Gvern għamel due diligence.  

ONOR. TONIO FENECH:  Imma min fil-Gvern?  Il-Gvern huwa magħmul minn 40,000 persuna.   Liema entità kienet responsabbli biex tagħmel il-financial due diligence?  

THE CHAIRMAN:  L-Onor. Mangion.  

ONOR. CHARLES MANGION:  L-informazzjoni li għandi hi li d-due diligence min-naħa tal-Gvern sar, kemm dak financial kif ukoll mill-aspetti l-oħra kollha.  

ONOR. TONIO FENECH:  Imma minn min?  Hija daqshekk diffiċli biex tirrispondi?  

ONOR. CHARLES MANGION:  Nerġa’ nikkonferma li sar min-naħa tal-Gvern u dan huwa rifless ukoll fil-kuntratt.  Ir-redazzjoni tal-kuntratt tikkonferma li sar għax qed torbot finanzjarjament anke lil min irid ikun eliġibbli li jista’ jiġġestixxi l-proġett.  Fil-fatt hemm definizzjoni sħiħa ta’ fejn bniedem jista’ jiġi maqlugħ ‘il barra.  Hemm ukoll li meta huwa permess li jsiru trasferimenti jew kirjiet, il-persuna trid tkun idonea u hemm il-kriterji li jeskludu kull persuna jew direttur fil-kumpanija li tkun qed tmexxi dak il-proġett.  Jiġifieri anke direttur, mhux shareholder jew the final beneficial owner biss, jaqa’ taħt dawn il-kriterji tal-kuntratt.  

THE CHAIRMAN:  L-Onor. Fenech.  

ONOR. TONIO FENECH:  Bir-rispett kollu imma jidher li l-Onor. Charles Mangion ma jafx min għamel il-financial due diligence.  Għalhekk għandu jkun hawn il-Ministru responsabbli.  Naf li l-Onor. Evarist Bartolo qed jidħol fuq l-aspett edukattiv, imma ma jidhirlix li qed jidħol fl-affarijiet l-oħra.  Aħna qegħdin nitolbu li l-Ministru li hu responsabbli mill-parti tal-proċess – ma nafx jekk huwiex is-Segretarju Parlamentari responsabbli mill-artijiet, jew jekk huwiex il-Ministru responsabbli mill-proġetti, jew jekk huwiex il-Ministru għall-Finanzi – jgħidilna liema hi l-entità  li għamlet il-financial due diligence u taħt liema Ministru sar dan il-proċess.  

THE CHAIRMAN:  L-Onor. Farrugia.  

ONOR. GODFREY FARRUGIA:  Jien infurmat li fil-financial due diligence report li sar intużaw l-istess strutturi li jintużaw is-soltu.  

ONOR. TONIO FENECH:  Imma liema huma l-istrutturi li ntużaw?  Għamlitu l-Malta Enterprise?  Il-Malta Financial Services Authority (MFSA)?  Projects Malta?  

THE CHAIRMAN:  Naħseb l-importanti għalik hu li sar.  

ONOR. TONIO FENECH:  Le, aħna nixtiequ nkunu nafu min għamlu.  Hemm ħafna drabi fejn intużaw metodi differenti u għalhekk qegħdin nistaqsu.  Jista’ jkun li tqabdet kumpanija barranija biex għamlitu.  

THE CHAIRMAN:  Jista’ jkun.

ONOR. TONIO FENECH:  Għalina huwa importanti li nkunu nafu min għamlu.  

ONOR. GODFREY FARRUGIA:  Jien irrid inserraħ ras il-Kumitat li d-due diligence sar b’mod komplet u to the full u ntużaw l-istess strutturi li dejjem intużaw minn kwalunkwe leġiżlatura.  
ONOR. JASON AZZOPARDI:  Mela aħna qed nagħmlu talba formali biex dan jiġi tabled.  

THE CHAIRMAN:  Aktar domandi?  L-Onor. Fenech.  

ONOR. TONIO FENECH:  Jista’ l-Ministru – m’iniex se nippretendi li jagħmel dan l-Onor. Charles Mangion –  jagħtina garanzija li jekk dan il-proġett u l-investituri jidħlu fi problemi finanzjarji and they are not able to raise the capital, ma jkunx il-Gvern li joħroġ garanzija hu biex isir dan il-proġett?  Nistgħu ningħataw din l-assigurazzjoni li l-financial due diligence li sar tant hu li tajjeb li mhux se jiġrilna bħalma ġralna fil-kwestjoni tal-Electrogas u l-Gvern jispiċċa joħroġ il-garanzija?  Nistgħu ningħataw din il-garanzija?  

THE CHAIRMAN:  L-Onor. Mangion.  

ONOR. CHARLES MANGION:  Fil-kuntratt qiegħed spjegat ċar u tond li hemm ċerti klawsoli li on their occurrence shall entitle the Government to dissolve the grant, jiġifieri jxolji l-kuntratt u jieħu l-proprjetà bil-benefikati li jkunu nbnew, jiġifieri jekk jagħmel tliet kulleġġi minn ħamsa u jiltaqa’ ma’ diffikultajiet finanzjarji, hemm il-proċess ta’ kif il-Gvern jitlob lura l-proprjetà bil-benefikati li jkun hemm fuqha.  Ovvjament hemm ukoll maħsub biex l-emfitewta jagħtih iż-żmien biex jikkoreġi s-sitwazzjoni tiegħu, hija n-norma f’kuntratti kummerċjali ta’ dan it-tip, imma jekk imbagħad jeżawrixxi l-cure period imbagħad il-Gvern għandu dritt jitlob ir-rexxissjoni tal-kuntratt u jieħu lura l-proprjetà bil-benefikati li hemm fuqha skont kif tgħid il-Kodiċi Ċivili li jeffettwa ċ-ċnus.  

THE CHAIRMAN:  L-Onor. Fenech.  

ONOR. TONIO FENECH:  Jiġifieri qed nifhem ċar li l-Onor. Charles Mangion qed jitkellem f’isem il-Gvern u qed jgħid li jekk l-imprendituri ma jkunux kapaċi jiffinanzjaw dan il-proġett, il-Gvern jirrexxindi l-kuntratt, jew parti minnu, u mhux jagħti xi forma ta’ garanzija biex jiġi raised il-finanzjament għall-proġett.  

THE CHAIRMAN:  L-Onor. Mangion.  

ONOR. TONIO FENECH:  Onor. Fenech, jien qed nikkwota speċifikament dak li jgħid il-kuntratt fejn il-Gvern qed jgħid li jitlob ir-rexissjoni tal-kuntratt.  

THE CHAIRMAN:  Naħseb li r-risposta ingħatat.  L-Onor. Fenech.  

ONOR. TONIO FENECH:  Nispera li tiġi minuted b’mod korrett biex ma niġux xi tliet snin oħra u jgħidulna li hemm bżonn noħorġu l-garanzija.  

THE CHAIRMAN:  L-Onor. Azzopardi.  

ONOR. JASON AZZOPARDI:  Apparti d-dokument tal-financial due diligence li qegħdin nagħmlu talba formali biex ikun tabled, bħala Oppoizzjoni qegħdin nitolbu wkoll li jiġu tabled l-audited financial statements tal-kumpanija.  Apparti minn hekk qegħdin nistaqsu x’inhu n-net asset value tal-kumpanija Sadeen Education Investment Limited  li hemm imsemmija f’paġna 1 tal-kuntratt.  

THE CHAIRMAN:  L-Onor. Mangion.   

ONOR. CHARLES MANGION:  Jien m’għandix informazzjoni dwar dan id-dettall, imma mill-entità tal-kuntratt naħseb li min se jidħol għal kuntratt ta’ dan it-tip ikun għamel l-analisi u l-istudji  tiegħu minn qabel biex… 

ONOR. JASON AZZOPARDI:  Onor. Mangion this is not a leap in the dark, almenu ejjew nippruvaw nirrispettaw l-intelliġenza ta’ xulxin.  Jiġifieri din hija qabża fid-dlam?  Issemmu tant TECOM Investments u SmartCity!  Dawk kellhom net asset value ta’ biljuni ta’ dollari.  Aħna qegħdin nistaqsu domanda sempliċi:  X’inhu n-net asset value ta’ din il-kumpanija?  

ONOR. CHARLES MANGION:  Mr Chairman, li jsemmi SmartCity fejn qed nitkellmu fuq 300 tomna art, fejn jista’ jispekola kif irid...  (Interruzzjonijiet)  La semmejtha ngħidlek, imma tajjeb li nikkomparaw.  Iċ-ċens hemmhekk għamluh perpetwu.  Nerġa’ ntenni, fuq kull parti, jekk tieħu plot ta’ daqs normali li tiġi tiswa madwar €200,000 mill-inqas f’dik iż-żona li hija prime site – m’iniex qed nikkomparaha ma’ Tas-Sliema għalkemm naħseb li l-istess valur ta’ Tas-Sliema għandha u kieku tiġi ħafna iktar għolja – il-Gvern kulma se jieħu huma biss €800 biex jifdi ċ-ċens u jagħmilha perpetwu.  Bil-biljuni kollha li semmejtu li għandhom, għax m’għamiltux kuntratt li jorbothom sew, l-obbligi li kellhom iwettqu ma wettquhomx u l-Gvern ma jistax jieħu lura l-art.  (Interruzzjonijiet)  

ONOR. JASON AZZOPARDI:  This is a sham!  Mr Chairman...

THE CHAIRMAN:  Onor. Azzopardi għamel il-point of order li trid tagħmel. 

ONOR. JASON AZZOPARDI:  Sur President, forsi l-passjoni tiġri bina, però ħa nerġgħu nipprovaw nagħmlu l-argument ftit pakat.  Li qegħdin ngħidu huwa li it’s only fair, logical and just li wieħed jistaqsi għal affarijiet li huma essenzjali f’kuntratt ta’ din l-entità.  L-Onor. Mangion, wieħed mill-aqwa nutari f’Malta, jaf li anke meta jsir kuntratt mhux ta’ din l-entità jkun hemm ċerti verifiki – hawn min isejħilhom due diligence – li jsiru u jkunu aċċessibbli għall-partijiet.  Aħna f’dan il-Kumitat qegħdin nirrappreżentaw lill-Oppożizzjoni, li tagħmel parti mill-Parlament, u qegħdin nitolbu għall-financial due diligence u l-audited financial statements ta’ din il-kumpanija.  Għandna dritt nistaqsu għal dan, mhux tant għalina imma biex in-nies hemm barra jkunu jafu x’inhi s-saħħa finanzjarja, dak li jgħidulu n-net asset value, ta’ din il-kumpanija li se tidħol għal dan l-inkarigu.  Qed nistaqsu għal ħafna b’daqshekk?  

THE CHAIRMAN:  L-Onor. Fenech.

ONOR. TONIO FENECH:  Kieku hawn il-Ministru responsabbli malajr kien jgħidilna għax kien jiftaħ il-inkartamenti tiegħu u jgħidilna.  Il-problema hi li m’hawnx min jirrispondina.  

ONOR. CHARLES MANGION:  Mr Chairman, id-dettalji li qegħdin jitolbu m’għandix f’idejja hawnhekk, però għandi aċċertazzjoni li l-financial and due diligence neċessarji saru u l-kumpaniji kollha li se joperaw se jkunu kumpaniji reġistrati f’Malta.  

THE CHAIRMAN:  L-Onor. Azzopardi.  

ONOR. JASON AZZOPARDI:  F’dan il-kuntratt il-Gvern se jkun qed jieħu xi persentaġġ bħala ekwità f’dan il-proġett?  

THE CHAIRMAN:  L-Onor. Bartolo.  

ONOR. EVARIST BARTOLO:  Onor. Azzopardi, mill-kuntratt ma jirriżultax li se jiġri hekk.  Imkien m’hemm li se jkun parteċipi b’dak il-mod.  Tant hu veru li r-rappreżentanza tal-Gvern f’wieħed mill-bordijiet huwa ta’ non voting member.  

ONOR. JASON AZOPARDI:  Xtaqt nagħmel domanda oħra li qed tfakkarni fiha l-Onor. Portelli. F’paġna 22 tal-kuntratt hemm li l-emfitewta, jiġifieri l-kumpanija, “expects that the operation of the project at its full capacity shall:  

(a) generate direct employment in the region of 300 new jobs;
(b)  attract approximately 4,000 students”.  

Kontra dak li ġie miktub f’dawn l-aħħar ġranet, dan mhuwiex obbligu kuntrattwali imma huwa a statement of intent.  Nassumu – u hekk għandu wieħed jassumi – li l-intenzjoni hija din u allura hemm il-bona fide wara din l-intenzjoni, xi klawsola ta’ penali hemm fil-kuntratt –  aħna ma stajna nsibu xejn – li jkun ta’ deterrent f’każ li dan ma jintlaħaqx?  Jien ma jidhirli li hemm xejn bħal dan fil-kuntratt.  

THE CHAIRMAN:  L-Onor. Bartolo.  

ONOR. EVARIST BARTOLO:  Hemm l-iktar ħaġa importanti, u ċioè li jekk il-proġett ifalli, kollox imur lura għand il-Gvern.  Id-dimensjoni tal-proġett, biex ikun vijabbli, irid ikun tad-daqs li qed jgħid hawnhekk.  Jiġifieri jekk dan ma jilħaqx il-miri tiegħu, allura awtomatikament…

ONOR. JASON AZZOPARDI:  Qed nifhem x’qed tgħid, imma m’għandux ikun hemm klawsola ta’ penali?  M’aħniex qed nivvintaw ir-rota b’daqshekk għax min jaf kemm ikun hemm minn dawn fil-kuntratti, anke jekk ikun kuntratt bejn żewġ individwi normali żgħar. Kien hemm kuntratti li l-Gvern għamel fl-aħħar snin fejn fihom klawsola ta’ penali.  Għax kif qed tgħid inti, Ministru, l-interpretazzjoni tagħha tant hija wiesgħa li it will be next to impossible biex tiddeċiedi meta dik il-mira ma tintlaħaqx.  Nista’ nassigurak li l-avukat tal-emfitewta jkollu field day fuq din għax jgħidlek li hu kellu statement of intent, fis-sens li l-għan tiegħu kien li jilħaq 300 imma fil-fatt laħaq 150.  Allura se tippenalizzah?  Naċċertak li l-avukat tiegħu jkollu field day fuq din.  M’għandux ikun hemm klawsola li tippenalizza jekk dik il-mira, ġenwina kemm hi ġenwina, ma tintlaħaqx?  

THE CHAIRMAN:  Fir-risposta li ta l-Ministru qal li l-ikbar penali li hemm hija li jekk l-emfitewta ma jilħaqx il-miri, allura dan il-proġett ma jkunx aktar vijabbli u l-Gvern jieħu lura l-art.  Jiġifieri inti qed tgħid li oltre minn hekk għandu jkun hemm penali oħra?  

ONOR. TONIO FENECH:  Il-proġett ma jfissirx li ma jkunx irnexxa għax impjega 150 minflok 300, jiġifieri ma tistax teħodhielu għax hu jgħidlek li l-proġett irnexxa, imma l-fatt li hu kellu mira li jimpjega 300 se jgħidlek li dik kienet statement of intent, jiġifieri ma kenitx tassattiva fuqu.  U allura dawk l-aspetti li għall-Gvern huma importanti, bħall-employment generation...  Inti ma tridx tgħidlu li se tieħu l-gaffa u twaqqagħlu kollox u tieħu kollox lura għax impjega 150 minflok 300, imma almenu jrid ikun hemm penali!  Dak hu l-punt tagħna.  

THE CHAIRMAN:  L-argument tal-Onor. Fenech huwa li għalkemm il-proġett jista’ jkun suċċess, jista’ jkun li l-miri tal-employment ma jintlaħqux.  F’dak il-każ qed jagħmel suġġeriment li jkun hemm penali oħra.  Wieħed jara s-suġġeriment li qed tagħmel l-Oppożizzjoni.  

Il-Ministru Bartolo.  

ONOR. EVARIST BARTOLO:  Nixtieq ngħid li d-due diligence sar mill-MFSA u wżaw kumpaniji internazzjonali.  
ONOR. TONIO FENECH:  Huwa tajjeb li sar, qed nieħdu gost li sirna nafu min hi l-entità.  Hemm intenzjoni mill-Gvern li jissottometti d-dokument lill-Kumitat?  

ONOR. CHARLES MANGION:  Bħalma jaf l-Onor. Fenech, ċerti due diligence u kif isir u d-dettalji li jingħataw jista’ jkun fihom element ta’ kunfidenzjalità, u kunfidenzjalità stretta, u l-Gvern ikun irresponabbli jekk jaqbad u jippubblikah għax l-ebda investitur barrani… 

ONOR. TONIO FENECH:  Aħna m’aħniex qegħdin nitolbu li jkun ippubblikat, imma li l-Oppożizzjoni jkollha aċċess għalih; kien hemm istanzi oħra fejn intrabatna li r-rapport ma jkunx ippubblikat.  

THE CHAIRMAN:  Nikkunsidraw ukoll dak is-suġġeriment.  

ONOR. JASON AZZOPARDI:  Mr Chairman, biex il-Gvern ikun jista’ jixtarr iż-żewġ talbiet li għamlet l-Oppożizzjoni, aħna qegħdin nistaqsu jekk huwiex il-każ li taġġorna din il-laqgħa.

THE CHAIRMAN:  L-Onor. Farrugia.

ONOR. GODFREY FARRUGIA:  Mr Chairman, aktar kmieni f’din il-laqgħa jien infurmajt lill-Kumitat li kont qed nitlob ruling mingħand l-iSpeaker rigward dak li ġie miftiehem fil-House Business Committee (HBC) sabiex tiġi ċċarata d-deċiżjoni li konna ħadna dwar jekk ikun hemm xi mozzjoni li tista’ titressaq b’urġenza quddiem il-Kamra.  Allura jien qed nistenna li jingħata dak ir-ruling u għaldaqstant nifhem li l-mozzjoni għandha titressaq għada fil-Plenarja.

ONOR. JASON AZZOPARDI:  Mr Chairman, ma naħsibx li ftehemna.  Dak li qed nitlob jien ma jeskludix dak li talab l-Onor. Farrugia, u dak li talab l-Onor. Farrugia ma jeskludix dak li talbet l-Oppożizzjoni.  Onor. Farrugia, jien m’iniex qed nidħol fil-mertu ta’ dak li tlabt int.  Independentement minn dik it-talba li għamilt int,  xejn ma jeskludi, anzi naħseb li jkun għaqli u utili, li jkun hemm seduta oħra ta’ dan il-Kumitat għal dawk iż-żewġ skopijiet li aħna għamilna t-talba għalihom.  Għallinqas s’hemmhekk mhux preġudikat id-dritt tiegħek li titlob dak ir-ruling. 

THE CHAIRMAN:    Naħseb li qed jgħid l-Onor. Farrugia hu li fil-HBC diġà kien hemm qbil – u dwar dan ma qabilx l-Onor. Agius – li jekk ma jkunx hemm qbil dwar xi issue li titressaq f’dan il-Kumitat allura tiġi diskussa fil-Plenarja t-Tnejn jew it-Tlieta, 14 u 15 ta’ Diċembru.   Kien intalab l-ewwel ruling, imbagħad inti, Onor. Agius, għedt li ma sostnejtux.  (Interruzzjonijiet)  Il-Minuti diġà ġew ikkonfermati.  (Interruzzjonijiet)  

ONOR. DAVID AGIUS:   Mr Chairman, on a point or order. Meta l-Onor. Jason Azzopardi fl-aħħar laqgħa ta’ dan il-Kumitat qal li aħna lesti niltaqgħu nhar it-Tnejn u dan il-Kumitat iddeċieda li jiltaqa’, jien ma kelli ebda oġġezzjoni għal dan.  U f’email li ktibt għal darba, tnejn, tlieta – u inti, Mr Chairman, kont ikkuppjat fihom –  għedt li jien ma kellix għalfejn nissostanja t-talba tiegħi għal ruling la l-Kumitat kien se jiltaqa’ llum.

THE CHAIRMAN:   Onor. Agius, fil-Minuti ma ħarġu bl-ebda mod li inti b’xi mod jew ieħor irtirajt...

ONOR. DAVID AGIUS:  Dawk il-Minuti huma żbaljati u se nitlob lill-iSpeaker jikkorreġihom.

THE CHAIRMAN:  Jien ma nafx jekk il-Minuti humiex żbaljati...

ONOR. DAVID AGIUS:  Għandi email f’idejja mingħand l-iSpeaker, li tgħid “noted”.

THE CHAIRMAN:  Onor. Agius, jien kulma qed ngħidlek hu – u jekk jogħġbok ħallini nitkellem – li hemm ukoll it-transcript, minbarra l-Minuti, li inti qed tgħid li huma żbaljati... (Interruzzjonijiet)  Il-Minuti diġà ġew ikkonfermati.

ONOR. DAVID AGIUS:  Imma inti għandek email tiegħi u njorajtha. 

THE CHAIRMAN:  L-ewwel nett mhuwiex id-dover tiegħi li nġib l-emails hawnhekk, u din mhijiex kwestjoni ta’ email.  Il-Minuti  jirriflettu preċiżament dak li ntqal fit-transcript.   Jekk inti bgħatt xi email wara, jew kien hemm xi kwestjoni oħra, mhux rilevanti għall-Minuti.  Il-Minuti huma dawn u l-Minuti...

ONOR. DAVID AGIUS:  Jien nitlob li jiġu kkorreġuti...

THE CHAIRMAN:  Anyway hemm talba għal ruling mingħand l-Onor. Farrugia... 

ONOR. DAVID AGIUS:  Mela neħħi li jien tlabt għal ruling għax m’hemmx għalfejn u hawn nota mingħand l-iSpeaker.

THE CHAIRMAN:  Din mhijiex kwestjoni li nneħħi xi ħaġa mill-Minuti.  Il-Minuti qegħdin hemm biex jirreġistraw x’intqal waqt il-laqgħa u mhux wara.   Issa jekk inti qed titlob korrezzjoni tal-Minuti, wieħed irid imur lura lejn it-transcript, u jekk mit-transcript jirriżulta li inti għandek raġun allura dan jittieħed in konsiderazzjoni, imma jekk jirriżulta li ma kellekx raġun, allura jibqgħu l-Minuti kif inhuma.   

ONOR. DAVID AGIUS:  Mela jien irrid nagħmel kjarifika għall-Minuti ħalli nagħmlu l-ħajja aktar faċli.  Il-kjarifika li rrid nagħmel jien – u li għandi kull dritt nagħmel – hija li jien ma nsistejtx għar-ruling peress li kien hemm ftehim bejn il-Gvern u l-Oppożizzjoni li ssir din il-laqgħa llum.  Minħabba f’hekk jien ma kellix għalfejn nitlob għal ruling u jien spjegajt dan kemm lill-Whip tal-Gvern kif ukoll lill-iSpeaker u l-iSpeaker qalli “noted” u hemm qbil dwar dan.  

THE CHAIRMAN:  Onor. Agius, is-segretarja qed tiġbidli l-attenzjoni, u għandha raġun, li dan li qed tgħid int ġara wara l-laqgħa.  Sakemm spiċċat il-laqgħa fejn fiha int kont tlabt għal ruling int fl-ebda ħin ma rtirajt it-talba tiegħek.  Issa qed tiċċara l-punt tiegħek...  (Interruzzjonijiet)  Le, imma hemm punt iktar fundamentali.   Jekk aħna qed ngħidu li t-transcript kien hekk, allura dawn....

ONOR. DAVID AGIUS:  Jien qed nikkjarifika li jien ma sostnejtx it-talba għal ruling għax qbilt ma’ dak li qal l-Onor. Jason Azzopardi.

THE CHAIRMAN:  L-importanti hu li l-Minuti jkunu jirriflettu dak li jkun ġara waqt il-laqgħa.

ONOR. DAVID AGIUS:  Waqt il-laqgħa jien għedt li m’għandix għalfejn insostni t-talba tiegħi għar-ruling għax qbilt mal-Onor. Jason Azzopardi.  Jien parti mill-Oppożizzjoni u qbilt ma’ dak li qal l-Onor. Jason Azzopardi.

THE CHAIRMAN:  Onor. Agius, ippermettili.  Jekk mit-transcript jirriżulta li inti ma sostnejtx it-talba tiegħek u rtirajtha, allura dan jiġi rifless fil-Minuti.

ONOR. DAVID AGIUS:  Ma kellix għalfejn nitlob għal ruling għax jien qbilt mas-suġġeriment tal-kollega tiegħi tal-Oppożizzjoni, l-Onor. Jason Azzopardi, li l-Kumitat jiltaqa’ t-Tnejn u allura ma kellix għalfejn inkompli nsostni t-talba tiegħi għal ruling.

THE CHAIRMAN:  Jien qed ngħid li jekk skont it-transcript....

ONOR. DAVID AGIUS:  La kienet ċara li l-Kumitat jerġa’ jiltaqa’ ma kellix għalfejn inkompli nsostni t-talba tiegħi għar-ruling.   

THE CHAIRMAN:  Onor. Agius, fl-aħħar laqgħa inti tlabt għal ruling u meta jien staqsejt lill-Iskrivana tal-Kumitat dwar dan hija qaltli li once li jintalab ruling, ikun intalab.  

ONOR. DAVID AGIUS: Imma jien irtirajtha dik it-talba.

THE CHAIRMAN:  Id-deċiżjoni tiegħi hija li jekk mit-transcript jirriżulta li dan li qed tgħid int huwa korrett, allura jiġi rifless hawnhekk, imma jekk le, il-Minuti jibqgħu kif inhuma.  Mela dan il-Kumitat huwa magħluq.

ONOR. DAVID AGIUS:  Le, Mr Chairman, aħna qed nitolbu li jkun hemm laqgħa oħra ta’ dan il-Kumitat biex niġu mogħtija d-dokumenti li tlabna.
THE CHAIRMAN:  L-Onor. Jason Azzopardi qal li din ma tirriflettix fuq ir-ruling u fuq il-laqgħa plenarja li se ssir għada.  Din hija sempliċement biex isiru l-kjarifikazzjonijiet u jingħataw id-dokumenti li ntalbu.   Jiġifieri jekk ir-ruling jgħid li tista’ titla’ plenarja, din se titla’ plenarja nhar it-Tlieta.  (Interruzzjonijiet)   Però qegħdin jitolbu li jkun hemm laqgħa oħra ta’ dan il-Kumitat u jien ma nsibx oġġezzjoni għal dan.

ONOR. GODFREY FARRUGIA:  U niftħu u nagħlqu aħna u nalternaw fil-kelliema.

THE CHAIRMAN:  Jekk jien fhimtu tajjeb, hu qal li rrispettivament minn meta ssir fil-plenarja...  (Interruzzjonijiet) Allura inti qed tgħid biex nipposponu s-seduta fil-Plenarja.  

ONOR. TONIO FENECH:  Il-laqgħa tal-Kumitat trid issir qabel ma mmorru fil-Plenarja.  Dik hi l-loġika!   Aħna tlabna li jkollna l-audited financial statements tal-kumpanija u r-rapport dwar ir-reasoned decision tal-Gvern relatata mal-proċess tal-iSPED.   Dwar il-financial due diligence report qbilna li jkollha aċċess għalih l-Oppożizzjoni u allura nifhmu li mhux neċessarjament joqgħod jiltaqa’ l-Kumitat, imma li jkollna aċċess għalih qabel ma d-diskussjoni tmur fil-Plenarja.  Dwar il-kwestjoni tad-deċiżjoni tal-Gvern u r-raġunijiet għaliha, nistennew li ningħataw reazzjoni fuq livell ta’ Kumitat.  

ONOR. CHARLES MANGION:  Dwar ir-rapport tad-due diligence, bħalma tafu dan huwa element delikat minħabba l-informazzjoni li jkun hemm fih, u ħafna drabi jkun hemm bżonn il-permess sabiex dan jingħata lil ħaddieħor, anke b’mod kunfidenzjali, għax tkun tikkonċerna informazzjoni dwaru.  Jekk jien għamilt due diligence fuq xi ħadd, ma nippretendix li xi ħadd jagħtih lil xi ħadd mingħajr almenu ma jkun ġab il-kunsens tan-naħa l-oħra għax se teffettwa lilha.  F’ħafna kuntratti kummerċjali jkun hemm x’tista’ u ma tistax tippubblika.  Id-due diligence sar mill-MFSA, li hija istituzzjoni li twaqqfet mill-Gvern preċedenti u kibret u żviluppat, u kulħadd jaf li din tagħmel due diligence fuq kull entità li tagħti l-liċenzja tagħha, jiġifieri naħseb li għandha l-esperjenza u l-kuntatti internazzjonali biex tagħmel due diligence tajjeb u tgħid lill-Gvern x’għandu jagħmel u ma jagħmilx u tissottometti rapporti lill-Gvern.  U l-Gvern qiegħed jieħu dik ir-responsabilità.  Jiġifieri l-fatt li d-due diligence sar mill-MFSA, fl-opinjoni tiegħi, għandu jserraħ moħħ kulħadd li sar kif kellu jsir.

THE CHAIRMAN:  L-Onor. Fenech.

ONOR. TONIO FENECH:  Bir-rispett kollu, li kieku għamlitu l-MFSA biex ħarġet liċenzja tagħha naqbel miegħek għax l-MFSA tkun qed terfa’ r-responsabilità tal-liċenzja li ħarġet, imma hawnhekk l-MFSA intalbet tagħmel due diligence mhux għall-iskop tagħha imma għall-iskop tal-Gvern, li jista’ jkollu terms of reference kompletament differenti.  Aħna qed nitolbu li almenu l-Membri tal-Oppożizzjoni fuq dan il-Kumitat jiġu mogħtija aċċess – u mhux kopja – għal dan id-due diligence biex ikunu jistgħu jagħmlu review tad-dokumenti u l-proċess li sar, ħalli b’hekk wieħed iserraħ moħħu li sar skond x’nifhmu fuq l-istandard tad-due diligence.  Aħna ma naħsbux li din hija talba esaġerata mill-Oppożizzjoni, anzi hija talba raġonevoli.  Din tista’ tevita li noqogħdu mmorru fuq livell Parlamentari u noqogħdu nitfgħu dubji fuq individwi li ma nafux.  Jiġifieri jekk il-proċess sar tajjeb, din hija xi ħaġa li telimina mid-dibattitu l-issue ta’ jekk l-investitur hux tajjeb jew le fuq livell ta’ korrettezza ta’ due diligence.

ONOR. CHARLES MANGION:  Id-due diligence li jsir jgħin ukoll lill-MFSA, li bħalissa tinkorpora fiha wkoll ir-reġistrazzjoni ta’ kumpaniji, u l-kumpaniji li se joperaw dan il-proġett se jkunu kollha rreġistrati Malta, bid-diretturi u l-persuni eċċ., li jkunu kemm bħala beneficial owners kif ukoll bħala diretturi li jiġġestixxu.  Barra minn hekk, id-due diligence se jservi wkoll lil dawn il-kumpaniji – li nassumi li jagħmlu użu mill-finanzjament bankarju lokali għax se joperaw minn hawn – sabiex jiftħu kontijiet fil-banek.   Il-fatt li d-due diligence li jitolbu l-banek sabiex jagħtu kont f’isem dak li jkun, u l-proċessi li hemm inbuilt meta wieħed jidħol għal proġett ta’ dan it-tip, anke fuq livell privat mhux biss mal-Gvern, naħseb li għandhom iserrħu moħħ kulħadd.  Fl-aħħar mill-aħħar il-Gvern, jekk ingħata opinjoni kuntrarja biex ma jinnegozjax magħhom u jinnegozja, ikun qed jassumi responsabilità kbira.  U dan ċertament li ma sarx min-naħa ta’ dan il-Gvern.  (Interruzzjonijiet)

ONOR. DAVID AGIUS:  Le, tikkoreġi l-Minuti tal-laqgħa li għaddiet. Aqra t-transcript u tkun taf li jien m’għedtx hekk.  Jien “fil-kas” għedt, mhux li tassattivament qed nitlob ruling; hemm differenza ċarissima.

THE CHAIRMAN:  Ħalli nkompli għaddej bil-proposta li konna qed nikkunsidraw.  Irrid ngħid li l-proposti li saru mill-Membri tal-Oppożizzjoni ġew innotati, se jiġu evalwati, u għada filgħodu nagħtukom risposta.  Tkun xi tkun ir-risposta għar-rikjesta li saret, jekk għandha ssir xi ħaġa, se ssir għada filgħodu, imbagħad filgħaxija ssir id-diskussjoni fil-Plenarja, jekk ir-ruling jagħtina li nistgħu nagħmlu dan.

ONOR. DAVID AGIUS:  Nista’ jekk jogħġbok nitlob li nkun naf dwar xiex intalab ruling mingħand l-iSpeaker fil-bidu ta’ din il-laqgħa?  

THE CHAIRMAN:  It-talba diġà saret.  L-Onor. Farrugia.

ONOR. GODFREY FARRUGIA:    Jiena tlabt li l-iSpeaker jagħti ruling fejn jgħidilna b’mod ċar il-fehma tiegħu ta’ dak li sar fil-HBC.

ONOR. DAVID AGIUS:  Għax inti wżajt il-frażi “mozzjoni b’urġenza”.  Jiġifieri dik żbaljata?  (Interruzzjonijiet)  Jiġifieri inti m’użajtx il-kelma “b’urġenza” fit-talba għar-ruling tiegħek, just mozzjoni.  Hux hekk?  

THE CHAIRMAN:  Le, ma qalx hekk.  

ONOR. DAVID AGIUS:  Jiġifieri mozzjoni.

THE CHAIRMAN:  L-Onor. Farrugia qal li d-darba l-oħra aħna għedna li kien hemm qbil fil-HBC li jekk ma naqblux dwar xi item li titressaq f’dan il-Kumitat, id-diskussjoni dwarha għandha ssir it-Tnejn jew it-Tlieta.  Inti, Onor. Agius, oġġezzjonajt għal dan u għedt li ma kien hemm l-ebda qbil dwar dan u għedt ukoll li l-iskeda li ngħatatilna kienet żbaljata.  Aħna għedna li ma naqblux mal-verżjoni tiegħek u li fil-verità l-iskeda kienet qed tirrifletti preċiżament dak li ntqal.  Aħna f’moħħna kellna li inti qed titlob ruling, għalkemm illum qed tispjega li ma bqajtx issostni din it-talba, u fil-laqgħa tal-lum l-Onor. Farrugia qal li hu wkoll se jitlob ruling dwar jekk l-iskeda, li tgħid li għandu jkun hemm seduta allokata nhar it-Tnejn jew nhar it-Tlieta f’kas li ma naqblux dwar xi item imressaq f’dan il-Kumitat, hija korretta.

ONOR. DAVID AGIUS:  Mela jiena nitlob li f’dak il-każ l-iSpeaker jisma’ dak li qed ngħid jien, u ċioè li biex titla’ xi ħaġa fuq l-aġenda tal-Parlament, trid issir mozzjoni u jiena rrid nara x’inhi din il-mozzjoni li se jitlob il-Gvern.  

THE CHAIRMAN:  Jiena naħseb li għandna nistennew ir-ruling mingħand l-iSpeaker. L-iSpeaker jaf x’intqal u inti għedt li bgħatlu l-Minuti tiegħek, jew ma nafx x’kellek tibgħatlu....

ONOR. DAVID AGIUS:  Jien qed nitlob li s-segretarja tal-Kumitat tgħaddi lill-iSpeaker dan li qed ngħid jien issa qabel ma hu jagħti r-ruling ħalli l-iSpeaker jieħu konjizzjoni ta’ dak li qed tgħid l-Oppożizzjoni.

THE CHAIRMAN:  Nistennew ir-ruling tal-iSpeaker.  L-Onor. Azzopardi.

ONOR. JASON AZZOPARDI:  Li qed jgħid l-Onor. David Agius huwa li qed nitolbu li l-iSpeaker jieħu konjizzjoni ta’ dan il-punt li qajjem hu waqt li jkun qed jiddelibera t-talba li għamel l-Onor. Godfrey Farrugia għar-ruling.  Tajjeb hekk?

THE CHAIRMAN:  Il-Kumitat huwa aġġornat.  Id-data għal-laqgħa li jmiss tiġi komunikata aktar tard.   Nirringrazzjakom.

Fis-1:35p.m. il-Kumitat aġġorna.

